
	“УЛСЫН ХЭВЛЭЛ” Улаанбаатар хотноо 1954 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЦАГ

	 

	Петка Валетэд ийм нэг учир тохиолджээ. Нэг өдөр Петка зээлийн газраар сэлүүцэн зүйл зүйлийн юм бодож, гуниглан гомдож явлаа.

	Юм идэх сэн гэж санавч зүсэм колбас1 ч худалдаж авах мөнгө олох аргагүй. Гэтэл өлсөх нь аймшигтай.

	Жингийн туухай хулгайлах гэж туршив. Гэвч хулгайлуулсангүй, харин туухайгаар нь Петкийн ар шил рүү дэлсээд авчээ. Петка цаашаа явлаа. Хувин хулгайлах гэв. Хувингийн хулгай баригдлаа. Хувингаа орхиод цаашаа явав.

	Тэгтэл гэнэт нэг авгай харагдав. Бүдүүн гэгчийн авгай гудамжны буланд зогсож, сэвсгэр боорцог худалдаж байв. Жигнүүр доторх улбар шар пэндгэр боорцгоос нь уур савсаж байв.

	Петка чичирсээр ойртож очлоо. Сэвсгэр боорцгоос нь нэгийг авч хэнэг ч үгүй үнэрлээд кармандаа2 хийчхэв. Тэр авгайд гомдмоор юм юу ч хэлсэнгүй, дуугүй эргэж холдлоо.

	Гэтэл авгай хойноос нь очиж Петкийн мөрөн дээрээс шүүрч аваад шуугиан үүсгэлээ.

	— Хулгайч аа, чи боорцгийг минь өг! гэж авгай хашхирав.

	— Юун боорцог? гэж Петка асуугаад цаашаа явав. Тэгтэл тэнд хэдийн олон хүн шавааралдан, нэг хүн Петкийг заамдан авч, бас нэг хүн хойноос нь өшиглөн унагааж, хажуугаас нь цохиж байв. Асар олон хүн жаахан Петкийг зах зээлийн харуулын цагдаагийн газар чирч аваачлаа.

	Даргадаа оруулж:

	— Ийм юм болсон, та танилц, насанд хүрээгүй хулгайч энэ байна. Боорцог хулгайлав гэлээ.

	Дарга завгүй байв. Петкатай танилцаж чадсангүй, харин түүнийг шоронд хий гэж тушаав. Петкийг "ингээд чи сууж бай!" гээд шоронд хийчхэв.

	Петка хорих тасалгаанд бохир муухай вандан дээр сууж, жаахан ч хөдлөлгүй цонх руу ширтэнэ. Цонх нь сараалжтай бөгөөд сараалжин торны цаана огторгуй харагдана. Тунгалаг энэ тэнгэр, усан цэргийн цамцны зах шиг цэвэрхэн цэнхэр байлаа.

	Тэнгэр өөд харахдаа Петкийн дотор гашуун уйтгарт сэтгэл төрж, «Ай хөөрхий зайлуул, өнөөх муу тэнэмэл чинь дахиад хэрэгт орлоо. Муухай ч гэсэн нэг сэвсгэр боорцогтой орчихсон шүү» гэж бодов.

	Аягүй юм бодогдож байна.

	Уржигдраас хойш талх ч олж үнэрлээгүй хүнд яаж аятай байх вэ дээ? Шоронд хоригдож хатах, аятай байх уу даа? Тэнгэрийг гайхан гөлрөх сонин байх уу даа? Хэрэг хийсэн бол ч бас яах вэ? Харин очиж очиж нэг муу боорцгоос болж шүү, түй!

	Тэгээд Петкийн сэтгэл гунив. Аргагүй шүү дээ. Нүдээ аниад хувь заяагаа юу болохыг хүлээхээр шийдэв. Хувь заяагаа юу болохыг дөнгөж шийдтэл, түг түг цохих сонсогдлоо. Тэр цохилох чимээ нь хаалганд биш, харин туурганы модон хамрын тэнд сонстож байв.

	Петка бослоо. Нүдээ онийж чагналаа. Нэг хүн хана руу гараараа шааж байгаа нь илэрхий байв. 

	Петка туурган тийш очиж завсраар нь шагайв. Харвал чулуун хана, вандан, сараалжтай цонх байна. Шалан дээр тамхины иш байв. Харин хүний мөр ч алга. Хов хоосон. Хаана юу цохиж байгаа нь тун мэдэгдэхгүй байна.

	"Юу вэ, албин чөтгөр цохиж байна уу? Эсвэл бясаа алж байгаа юм уу?" гэж Петка бодно. Ингэж бодож чимээг чагнатал аргил бүдүүн дуу гарав. Булангаас нэг хүн булингартай аргил дуугаар:

	— Туслаарай! Ээж минь! гэж хашхирав.

	Петка пийшингийн булан руу үсрэн очлоо. Пийшингийн дэргэд ангархай завсар байв. Ангархайгаар хүний хамар цухалзаж байлаа. Хамрын дор сахал нь хөдөлнө. Хялардуу хар нүд нь Петка өөд хөөрхийлөлтэй харна.

	— Ээж минь ээ! Эрхэм хонгор минь! Буян санаж намайг тавиач ээ! гэж хүнгэнэв. 

	Харин нүд нь жан лун хорхой мэт, ангархай завсраар гүйлгэнэж байв. "Ямар жигтэйхэн амьтан бэ? Нэг бол солиотой, эсвэл согтуу байх! Лав согтуу шүү, пөөх үнэртэж байгааг нь!.. Фу!.." гэж Петка бодлоо.

	Үнэртэх нь аргагүй лут байна. Хорих тасалгаагаар дүүрэн ханхлах нь нэрмэл архи ч юм уу, цагаан архи ч юм уу, сүрхий л үнэртэй юм!

	— Ээж минь ээ! Ээж минь! гэж тэр согтуу гууглана.

	Петка дэмий харж зогсох бөгөөд согтуу хүнтэй ярилцахыг тэр огтхон ч хүсэхгүй байлаа. Өөр газар бол ч заавал ярилцсан байх, харин энд ярилцах дургүй хүрнэ.

	Тэгээд зөвхөн:

	— Юунд бархирсан юм бэ та? гэж асуув.

	Согтуу хүн:

	— Хонгор минь тавьж аль! Хайрт минь тавьж аль л даа! гэж байснаа гэнэт чарлаж: — Сайн язгуурт ноён нөхөр минь ээ, та намайг тавьж хайрла! Намайг хүүхдүүд минь хүлээж байна шүү дээ гэв.

	Петкад инээдэмтэй санагдав.

	— Тэнэг, би чамтай адилхан хоригдол хүн байж, яаж чамайг суллаж тавих вэ дээ. Чиний ухаан чинь яачхаад байна аа? гэв.

	Петка гэнэт харвал өнөөх согтуу, алгаа ангархай завсраар нэвт оруулчихсан бөгөөд түүний бэрсүүтэй алган дээр нь нэг цаг байв! Алтан цаг. Шижир алт юм. Оосортой, оосортоо одон чимэг дүүжлээстэй.

	Согтуу, хялар нүдээ эргэлдүүлэн шивнэж:

	— Нөхөр дарга аа! Намайг тавиач дээ, би танд цагаа барья, хараач, хэчнээн сайхан цаг билээ... явж байна.

	Цаг нь үнэхээр чаг—чаг, чаг— чаг дуугарч байв. Тэгэхэд нь Петкийн зүрх ч түг түг, түг түг цохилов.

	Петка цагийг шүүрэн авч цонхны булан руу гүйв. Ухаан алдтал баярласнаас толгойд нь цусны судал луг луг цохиллоо.

	Гэтэл согтуу хүн гараа далайж, гэнэт чанга дуугаар:

	— Хар-руул-аа! гэж хашхирлаа.

	— Харуул аа! Дээрэмдлээ! Дээрэмдлээ! гэж дэвхцэн цовхчив.

	Петка айж ухасхийлээ. Петкийн цус, буцаж хөл рүүгээ буув. Харин хуруугаараа цагийн оосрыг хурдан хурдан хөдөлгөхөд оосорт нь дүүжлээтэй байгаа олон жижиг юм жингэнэнэ.

	Бяцхан заан, нохой, морины тах, энэ бүгдийн дунд ногоон өнгөтэй лийр хэлбэртэй эрдэнийн чулуу байв.

	Петка оосрыг салгаж өнөөх олон юмны хамт согтуу хүнд өгч:

	— За май, ав л даа! гэв.

	Харин тэр согтуу хүн, архиндаа цохиулж ухаан нь бүр мансуураад цагаа мартаж, оосрыг авав.

	— Гялайлаа, эрхэм хонгор минь, гялайлаа... гэв.

	Тэгээд ангархай завсраар Петкийг харах гэж зүтгэлэн, уруулаа түмбийлгэж, гахайн торой мэт тамшаан:

	— Ээж минь ээ! гэв.

	Петка дахин цонхны дэргэд очлоо. Толгойд нь цусны судал луг луг цохилон толгой нь үүгэж «Ай даа, аз боллоо» гэж бодно.

	Гараа тэнийлгэж цагаа харав.

	Сараалжны цаана, цэлмэг тэнгэрт нар гарч ирэхэд Петкийн алган дахь цаг гялалзана. Дээрээс нь амьсгалаа үлээхэд алтанд нь уур сууна. Ноорхой ханцуйгаараа арчихад дахин гялалзана. Тэгэхэд нь Петкийн нүд бас гялалзана. 

	«Заяа байвал жанжин сууна гэж ухаант хүмүүсийн ярьдаг нь үнэн юм байна. Ер ийм юм олж авах гэж дээ. Үүнийг худалдахад ямар ч наймаач тавин алтан зоос дуртай өгнө. Тавиас ч илүү байлгүй!..»

	Петка ингэж бодоход толгой нь эргэн улам санааширна. 

	«Би хамгийн түрүүн нэг цагаан талх худалдаж авна. Аварга том талх. Бас өөх авна. Талхаа өөхтэйгөө иднэ. 

	Тэгээд какао уух болно. Дараа нь бүтэн цагариг колбас худалдаж авна. Дээд зэргийн папирос авна. Хувцаснуудаас юу ч юм бэ дээ... өргөн өмд, цэрэг цамц... судалтай майк... шаахай гутал. Ай даа, мөрөөдөж санаашрахын хэрэг юу байх вэ, эндээс л нэг год үсрээд гарах юм сан. Тэгээд ч гайгүй...»

	Энэ бүхэн цөм үнэхээр сайн сайхан л байна. Ганцхан Петка шоронд сууж байгаа нь муу юм. Цонхондоо сараалжтай, үүдэндээ цоожтой хорих тасалгаанд Петка, лаазанд орсон хулгана шиг сууж байна. Зол жаргал нь, гар дотор нь байвч мултран гарч болохгүй. Жаал хүү сүрхий бөх сууж авчээ. 

	"За яах вэ, гайгүй хэвтэнэ. Орой болтол дөнгөөд сууж байя... Үхэхгүй л байх. Харин орой зах хаагдахад, намайг тавина биз» гэж Петка бодно. 

	Орой болохоор тавина гэдгийг Петка мэдэж байв — анх удаагийн хэрэг биш дээ. Урьд ийм явдал гарч байсан л юм. Ганцхан, орой болтол хэчнээн их хүлээх байна даа! Нар яагаа ч үгүй тэнгэрт зугаалсаар л байна. 

	Петка цагаа сүүлчийн удаа харж уранхай кармандаа хийв. Баттай болгохын тул кармандаа зангилж уяад сэтгэл нь амрав. 

	Тэгтэл туурганы цаанаас хашхирах нүдэхээ больж, цоож дуугарахад Петка нүдээ ч ирмэж завдсангүй хорих тасалгааны үүд онгойж бужгар хар үстэй залуухан цагдаа орж ирээд:

	— За, иргэн, гарч зайл та! гэлээ. 

	Петка маш их баярлан бараг цочих шахлаа. Босон харайж хөлийнхөө ороолтыг засаад хорих тасалгаанаас хурдан гарч одлоо.

	Бужгар цагдаа түүний хойноос явав.

	— Иргэн, дарга руу, алхаад бай! гэхэд

	— За... гээд Петка даргын тийш явлаа. 

	Ногоон ширээний цаана дарга суугаад, гартаа бичиг барьж бичгээрээ дэвж суув.

	Цамцныхаа товчийг тайлсан нь хүзүү нь улайн харагдаж, уур гарч байлаа. Дарга тамхи татаж, утааг дээш нь цагариг болгон үлээж:

	— Насанд хүрээгүй хулгайч, мэнд үү? гэхэд, 

	— Мэнд ээ! гэж Петка хариулаад их төлөв даруу зогсож, инээмсэглэн, гэмгүй юм шиг дарга руу харна. 

	Дарга бичгээ харж, цагариг утаа гарган:

	— Сайн иргэн чи хэл, хэдэн онд төрсөн бэ? гэлээ. 

	— Төрсөн оноо мэдэхгүй, харин арван нэгэн настай гэж Петка хариулав. 

	— За тэгвэл чи манай хүлээлэгт хэдэн удаа орсон бэ? Долоо юу?

	— Үгүй, дөнгөж тав байх аа.

	— Худал биш биз?

	— Худал ч байж болно... мэдэхгүй. Та надаас илүү мэднэ шүү дээ.

	Петка маргахыг хүссэнгүй, даргатай маргах гэдэг аюултай хэрэг. Долоо дахь бол долоо дахь л биз. Энэ тоо ямар хамаатай юм бэ?

	«За яах вэ, дэмий юм бага яривал... хурдан л тавина» гэж бодлоо. 

	Гэтэл дарга бичгээ ширээн дээр тавьж дээрээс нь алгадаад хэлсэн нь: 

	— Миний шийдвэр ийм байна. Учир мэдэхгүй бага настайг чинь харгалзаж чамайг гэмтэн хүүхдийг хүмүүжүүлэх газар явуулна. Ойлгов уу?

	Петка дуу алдан хөл нь туйвж гөлөрлөө. Даргын үг Петкийг дөжрүүлж, туйпуугаар толгой руу нь цохих шиг болов. Ийм үг хэлнэ гэж тэр огт санасангүй. Бүр огт бодсон ч үгүй.

	Гэнэт ухаан орж толгойгоо өргөөд:

	— Тэгье яах вэ... гэв. 

	— Зөвшөөрөв үү? гэж дарга асуун Петкад хэчнээн хүнд гунигтай байгааг ойлгохгүй байгаа юм шиг инээв. 

	Инээх юм юу ч алга, харин уйлмаар санагдаж байв. 

	Ай, Петя ямар азгүй юм, гэгч вэ Петя Валет аа!

	 

	* * *

	 

	Тэнд бүр дор. Тэгвэл бүр өнгөрөх нь тэр. Петка мөхнө. 

	Бужгар цагдааг дарга дуудаад, Петкийн бүх биеийг нэгж! гэж тушаав. 

	— Бүх биеийг нь нэгж, зэвсэг байж магадгүй, үнэтэй юм ч байж болно, албан ёсоор нэгж. 

	Бужгар цагдаа Петка руу алхлан очиход Петкийн дотор палхийж, хөл нь цэлцгий мэт салганан чичрэв. 

	«Хагацах нь энэ байж дээ! Үнэт эд минь!» гэж Петка бодов. 

	Тэгтэл Петкийн золоор бужгар цагдаа нь хачин сэжигч хүн байжээ.

	Петка руу хараад хэлсэн нь:

	— Ээ, тэнгэр минь, нөхөр дарга аа, ийм биетэнд гар хүрэхээс бөөлжис цутгана. Чөлөөлж, хайр өршөөлийг үзүүлээч... би өнөөдөр халуун усанд орсон. Дотуур хувцсаа сольсон. Ер нь ч үүний биед юу л байгаа аж? Бийгээс бие, бэлчихээс бөөс... энэнд өөр юу ч үгүй...

	Петка сүүлчийн хүчээ гаргаж гунигтайгаар инээмсэглэн «Үнэхээр таалаа даа» гэж нүдээ анивсхийв. 

	Харин дотроо:

	«Зүгээр бөөс шүү, тийм л бөөс хэрэгтэй дээ» гэж бодно. 

	Тэгээд хуруугаараа сэмхэн карманаа тэмтэрвэл карманд нь нэг юм хөдөлж, чанга биш цохилох нь карман дотор нь зүрх нь юм уу эсвэл амьд загас байгаа мэт. Энэ бол өнөөх цаг, карман дотор нь байлаа. 

	Төдий дарга цагдаагаа, хайрласан юм уу, эсвэл түүний уйтгар ч хүрсэн байж магадгүй, яршиг гэсэн байдалтай:

	— За яах вэ боль, нэгжихгүй болно. Онц биш гээд бичиг дээр юм бичиж тэмдэг дараад бужгар цагдаад өгч:

	— За май, хайрт нөхөр минь, тасалбар. Энэ тасалбараа авч Введенскийн гудамжинд очоод энэ хүүхдийг Клара Цеткиний нэрэмжит хүмүүжүүлэх газарт баталгаа аван тушааж өг гэлээ.

	Дарга ингэж хэлээд босож эвшээн, гарч одов. 

	Дарга, Петкатай салах ёс хийхээ мартжээ. 

	Харин бужгар нь тасалбарыг хавтсанд хийж шүүрс алдаад, наганаа гэдэс тийш зүүв. 

	Бас дахин санаа алдаад малгайгаа өмсөв. 

	— За, золгүй жаал, явж гаръя даа!

	Петка хөлийнхөө ороолтыг засаж, явлаа. 

	Тэд шууд зах дундуур хамгийн их шахцалдаан дундуур дайран явлаа. Зах зээл шуугиантай байв. Тэгэлгүй яах вэ... янз бүрийн хүмүүс явна. Хашхиралдана. Инээлдэнэ. Уурлалдана. Дуу дуулна. Баян хуур ч дуугарч байна. Галуу гаагалан, чимээ шуугиантай. Ганцхан Петка шуугианыг үл сонсон, дотроо төлөвлөгөө зохиож явлаа.

	«Зугтъя, заавал зугтаая» гэж Петка бодно.

	Зах дундуур нохой шиг шогшин, худалдаачин, худалдаачин биш хүмүүсийг түлхлэн тал бүр тийш нүдээ жирвэлзүүлж бодол бодон, санаа санан: 

	«Зугтах хэрэгтэй... заавал зугтах хэрэгтэй» гэж бодно. 

	Гэтэл бужгар нь түүний хойноос нь сүүл мэт дагах тул яаж зугтах вэ? Огт хоцрохгүй, хүчтэй уухилан, Петкийг нүднээсээ салгахгүй явлаа. 

	Тэгсээр зах ч өнгөрлөө. Харин Петка зугтаж чадсангүй. 

	Петка гутаж, толгойгоо унжуулан алхаагаа багасгав.

	Тэгтэл бужгар нь Петкийг гүйцэж ирэхдээ хөл нь ганхан яраглаж:

	— Ай дээрэмчин, чи намайг эцээчихлээ. Ер нь ингэж гүйж болох уу даа!? Би ингэж чадахгүй, миний бөөр муу гэв. 

	Петка дуугүй, юу ч хариулсангүй. Цагдаагийн бөөр ямар болох нь түүнд юуны сонин байх вэ. 

	Петкад бөөр бодох зав алга. Дотроо гунигтай, толгойгоо унжуулан явж байв. 

	Бужгар нь арай ядан амьсгалж, зэрэгцэн ирээд гэнэт асуусан нь:

	— Үнэнээ хэлээч, хонгор минь: зах дээр чи надаас оргоё гэж бодов уу?

	Петка давхийж толгойгоо өргөлөө. 

	— Юу гэгч вэ, оргох ий? Би бүр тэр үгийг чинь ойлгохгүй байна. 

	— Боль доо чи... боль... чи сайн мэдэж байна. Чи нээрэн оргох гэсэн үү? гэхэд

	— Оргох ий? гэж Петка инээн: — Та эндүүрч байна. Оргох санаа надад огт алга, хүчээр албадсан ч би оргохгүй гэв. 

	— Нээрэн тийм үү? гээд бужгар нь гайхаж: — Нээрэн үү, оргохгүй юу? гэж хэлээд зогсон, ийш тийшээ харж, шилээ маажин гар дахь хавтсаа өргөөд:

	— За аль вэ чи зугт!.. гэлээ. 

	Петкийн дотроос нь нэг юм түлхэж дугтран, араас нь хүн ёврох шиг болоод, бүх бие нь чичирч нэгэнт зугтахыг завдан гэнэт эргэж харвал, бужгар нь инээж байв. 

	«Аа, чи намайг араар минь тавих нь уу? Тэгж чадахгүй ах минь... ийм урхийг чинь мэднэ. Энэ урхинд чинь орохгүй дээ!» гэж Петка бодов. Тэгээд инээмсэглэж томоотой царай гарган:

	— Та дэмий сэтгэлээ зовоож байна. Би яасан ч зугтахгүй. Ална гэсэн ч зугтахгүй. Тийм хүсэл алга гэхэд, 

	— Тийм үү? Яагаад? гэж цагдаа асууж, инээхээ зогсоод, Петка руу харахад, Петка байдаг хэр чадлаараа хашхиран,

	— Тийм ээ, яагаад гэвэл танд намайг зугт гэж албадах эрх байхгүй, надаас хагацах санаа байна уу? Та хагацаж чадахгүй! Намайг хууль ёсоор хүргэж өгвөл зохих газарт нь хүргэж өг, эс тэгвэл би гомдол мэдүүлнэ гэж хэлээд өөрийн нь дотор ширдхийлээ. 

	«Би юу хэлчхэв ээ?! Галзуурч байна уу муу тэнэмэл чинь...» гэж бодов. 

	Гэтэл бужгар цагдаа айсан бололтой гэмшин, яршиг гэсэн байдалтай:

	— Чи яаж байна! Би тэгсэн юм уу!.. За явъя, би зүгээр тоглосон юм гэхэд, 

	— Мэднэ ээ. Ингэж тоглодог юм вий... оргуулах санаа төрүүлж байна уу та, тийм үү? Хүмүүжүүлэх газар хүртэл аваачихаа залхуурч байна уу та? Тийм үү? Та тоглож байна уу? Танд тоглох эрх байхгүй шүү!.. 

	Петкийг уурлан, гараа сарвалзуулан хашхирч байхад дэргэдүүр нь явж байгаа хүмүүс хүртэл гайхацгаав. Юун шулам бэ? Гудамжны голд улбар шар үстэй жаал хүү зогсоод, байдаг чадлаараа хашхирч хараал тавихад,  дэргэд нь байгаа цагдаа бүх царай нь улайн, нүдээ цавчлан тэвдчихээд бас суга дахь хавтас нь чичирч байв. 

	Бужгар, Петкийг битгий хашхир гээд зүгээр явахыг гуйж:

	— Явъя л даа, явъя! гэв. 

	Петка туньж туньж хөдөллөө. 

	Уруулаа жимийн, ууртайгаар, эргэж харалгүй явахад, дотор нь инээдтэй санагдана. 

	«Би үүнийг айлгаж чадлаа. Ай даа бужгар минь!»

	Өнөөх бужгар айсандаа бололтой, дөнгөн данган хөдөлж, Петкийг гүйцэж ядан үг ч ярихгүй, чимээ ч үгүй явна. Гагцхүү байн байн шүүрс алдан хөлсөө арчина. Гэтэл Петка түүгээр тоглоом тохуу хийнэ.

	— Яачих вэ, та юунд ингэж удаан явна. Зугаалж яваа юм уу? Бага зэрэг шамдаж болохгүй байна уу?

	— Чадахгүй нь, ай тэнгэр минь, чадахгүй нь, бөөр болохгүй байна. Миний бөөр муу, халуунд болдоггүй юм. Гэтэл би халуун усанд орчихсон юм. Халуун уурт орчихсон юм шүү. Тэгээд одоо үхэх нь. Ам цангаж байна. 

	Ингээд бужгар нь нэг цайны газар байхыг харлаа. Довжоотой, үүдэн дээрээ эрээн бичигтэй «Цайны газар» байв. 

	Бужгар тэнд зогсож:

	— Ай, энд оръё л доо, нэг юм олж ууя гэхэд

	— Үгүй, дэмий гэж Петка өгүүлэв. 

	— Дэмий биш ээ, тэнгэр минь, дэмий биш, дотор минь шатаж байна. Ам хатчихлаа. Энд цай ч юм уу, сельтер ус олдоно. Квас ч яах вэ, хайрт жаал минь өршөө л дөө, оръё?!

	Петка хэсэг бодсоноо яршиг гэсэн байдалтай:

	— За яах вэ, та ор, харин, удаж болохгүй шүү гэв. 

	— Чи яах юм бэ?

	— Би юү, орохгүй. Надад гуанзаар хэсүүчлэх заншил байхгүй. Та ганцаараа ор!

	Бужгар нь хэрхэхээ мэдэхгүй сандарч, айсан дуугаар:

	— Харин чи зугтахгүй биз?

	— Дахиад л?! гэж Петка уурлалаа. 

	— Дахиад л, өдөөж байна уу? Тийм үү?.. Хэрэв тийм бол намайг яриагүй, хүмүүжүүлэх газарт аваачиж өг. Ойлгов уу? Цай уух явдалгүй!.. гэхэд, 

	Бужгар:

	— За за, бүү уурла. Би зүгээр л юу магад вэ гэж байна л даа. Чамайг оргохгүй гэдгийг би мэдэж байна. Чи ухаантай хүү шүү дээ... гэлээ. 

	— За за, тантай заваарах цаг надад алга, олон таван үггүй яв гэж Петка хэлэв.

	Ингэхэд та яасан гэж бодож байна?

	Бужгар алхаж, Петкийг довжоон дээр орхиод, өөрөө цай уухаар орлоо. Түүний хойноос нь Петка хараад инээд алдан олон таван үггүй орголоо.

	 

	* * *

	 

	Петка булан тойрмогц нисэх мэт гүйлээ... сэнстэй, далавчтай юм шиг гүйлээ. Ганцхан тоос манаран, зүрх цохилно. Харин нүүр нь салхи зүсэн сэвэлзүүлнэ. 

	Петка гүй гүйсээр л байв. 

	Байшин хашаа дайралдана. Булан догол өнгөрнө. Утасны мод ч өнгөрнө. Хүмүүс... ямаа... үнээнүүд... дайралдана. 

	Петка гүйсээр улам зориг орлоо. Хэр зэрэг удаан гүйснийг ч бүү мэд. Хотын захад нэг сүмийн дэргэд ирж зогслоо. 

	Зогсож амьсгалаа даран, ухаан орж ийш тийшээ хараад юу болсныг өөрөө итгэхгүй байв. 

	«Би оргочихлоо гэж үү?»

	Баяртай боллоо. Хөгжилтэй ч байв. Дахиад гүймээр санагдана. Баярласандаа болоод бүр их гүймээр санагдлаа. 

	«Оргож чадаж шүү!.. Тэнэмэл чинь оргочихжээ!»

	Тэгээд гэнэт бүр баясгалантай боллоо. Цагийнхаа тухай ч дурдан саналаа!

	«Ай даа, цаг минь, цаг минь, хаана байна даа, цаг минь?» гэж бодлоо.

	Гараа кармандаа хийлээ... ээж минь! Цаг алга. Энд тэндгүй үзлээ, байдаггүй. Цаг алга болжээ. Одоо яадаг билээ. Петка бас дахин кармандаа гараа хийж үзэх гэтэл харин карман нь байхгүй байв. Утсанд торж байсан карман нь даасангүй тасраа биз ээ. Эргэн тойрон харавч, юу ч алга. Дотуур өмдөө сэгсэрлээ, байдаггүй. 

	Петка гуньхран гонсойлоо. Сүмийн хэрмийг түшиж, арай л уйлсангүй. 

	«Ай чөтгөр гэж! Ийм ч юм болох гэж». Энэ ертөнц дээр Петка даанч азгүй байна даа. Гэвч Петка уйлсангүй. Үгүй. Уйлах хэрэг бол — эхнэр хүүхдийн хэрэг гэж Петка мэднэ. Олигтойхон эр уйлдаг ёсгүй. Цагаа гээчихсэн хойно — эрэх л хэрэгтэй, эргээд гүйлээ. 

	Эргэж гүйсэн боловч тус алга, замаа мартчихжээ. Хаагуур гүйснээ бүү мэд. Эргэж харалгүй гүйсэн учир самуурчээ. Хүнээс асуух хэрэгтэй. 

	Нэг хаалганы дэргэд цэрэг өмдтэй, том биетэй хүн зогсож самар цөмж байхад, Петка түүний дэргэд очоод:

	— Ах гуай, ах гуай! гэхэд

	— Юу гээ вэ? гэж хүдэр залуу өгүүлэв. 

	— Ах гуай «Цайны газар» хаа байдгийг мэдэх үү?

	— Үгүй! гэж хүдэр залуу хэлээд, — Мэдэхгүй, ямар «Цайны газар» вэ? гэв. 

	— Ямар гэх вэ дээ. Үүдэн дээрээ бичигтэй. 

	— Бичигтэй гэнэ ээ? Тэгвэл би мэднэ ээ. 

	— Хаана байна?

	— Чамд ямар хэрэг байна?

	— Хэрэг байна аа... ах гуай минь, хэлж өгөөч. 

	— За яах вэ, дуулж бай. Ингээд чигээрээ яв. Мэдэв үү? Тэгээд зүүн тийшээ эргэ. Мэдэв үү? Тэгээд баруун тийшээ эргэ. Мэдэв үү? Тэгээд дахиад чигээрээ яв. Дараа нь хажуу тийшээ ор. Тэгээд нөгөө тийшээ ор. Арай хүрэлгүй тулж оч. Мэдэв үү? 

	Петка ойлгосонгүй. 

	— Яана гэнэ ээ? Баруун тийшээ эргэх, зүүн тийш эргэх, тэгээд яана гэнэ ээ? гэж асуув. 

	Залуу хүү өөд Петка хараад «Даажигнаж байна, тэнэмэл!» гэж даруй тааж мэдлээ. Тэгээд гомдож уурлан, өнөөх залуу хүүгийн гар луу нь дэлстэл бүх самар нь бут үсрэв. 

	Петка ч гүйж одлоо. 

	Гүйсээр л байв. Хаашаа ч гүйж яваагаа өөрөө ч мэдэхгүй байлаа. Гудамжаар булангаар ч гүйнэ. Ямар нэг гүүр дээгүүр ч гарлаа. Эргээд гүйлээ. 

	Гэнэт нэг гудамжинд гартал хашааны нэг нүхийг хараад үүгээр гүйснээ таньж, энэ нүхийг санав. Петка гэлдэрч, газар шагайж явав. Цагаа эрнэ. Шургуу эрнэ. Байдаг тэнхээгээрээ эрнэ, Ухаж малтсан газрыг ч ажиглана. Суваг дотор ч үзнэ... Цаг нь алга! Огт алга! Хэн нэг хүн Петкийн цагийг олж авсан биз. 

	Петкийн хөл нь туйвж мэдээ алдлаа. Арай чамай «Цайны газар»-т хүрч очоод довжоон дээр нь суулаа. Довжоон дээр нь сууж, толгойгоо унжуулан, амьдрах ч дургүй боллоо.

	Петка, модны хожуул шиг хөдлөлгүй, дув дуугүй сууж, ууртай уцаар байдалтай, газар ширтэнэ. 

	Тэгтэл гэнэт... юу гэгч вэ?

	Петка нүдэндээ итгэсэнгүй. 

	Юу вэ?

	Өнөөх боодолтой цаг нь шатны гишгүүрийн дэргэд хэвтэж байна. Ай тэнгэр минь, нээрэн хэвтэж байна. Жаахан боодол юм нь хэвтэж байна. 

	Петка давхийж боодлыг шүүрэн авлаа. Дөнгөж шүүрэн автал цайны газраас Бужгар гарч ирээд:

	— Сууж байна уу? гэлээ. 

	Петка цочиж:

	— Сууж байна аа гэж хэлээд цагаа хуучин карман байсан нүх рүүгээ нуулаа. 

	— Сайн эр гэж Бужгар нь хэлээд, — Хүлээсэн чинь сайн байна. Үнэлж байна чамайг. Би чамайг ийм үнэнч байна гэж огт санасангүй, гэв.

	Бужгар, нэг түлэгдсэн хуушуур гаргаж Петкад өглөө. 

	— Май, чиний учраа мэдэх явдлыг чинь сайшааж шагная. Ав л даа. Үнэн зүрхнээсээ чиний төлөө арван мөнгийг сүйтгэлээ гэв. 

	Петка хуушуурыг авч үнэрлэн, үл мэдэгдэм залгиж орхиод:

	— Тэр ч яах вэ, хуушуур ч хуушуур л байна. Харин та яагаад ийм удаан цай уув? Та намайг гурван цагаар хүлээлгэнэ гэж хөлсөлж аваагүй шүү дээ гэлээ. 

	— За яах вэ, бүү уурла. Би бүгд зургаан аяга цай уулаа. Талх идлээ. Одоо, харин явж болно. Үнэт нөхөр минь явъя даа гэв. 

	Петка хөлийнхөө ороолтыг засаж, явлаа. Тэд, ялангуяа Бужгар, тэнхлүүн хурдан явлаа. Бужгар бараг гүйлээ. Бөөрөө ч хайхрахаа больжээ. Гэтэл Петка цагаа, нөхөөсөндөө ч юм уу, ямар нэг газар луугаа сэмхэн чихэж байлаа. Гуниглахаа ч больжээ.

	Петка бол гуньхардаггүй тийм хүн. «Яах вэ, дажгүй. Энд болоогүй бол тэнд болно. Хүмүүжүүлэх газраас оргоно доо» гэж бодно. 

	Введенскийн эгц өгсүүр, өргөн гудамжинд тэд гарч ирлээ. 

	Бужгар хуруугаараа зааж:

	— Харж байна уу, уулан дээр байгаа ногоон дээвэртэй, цагаан байшинг? Тэр ногоон дээвэртэй байшинд Клара Цеткиний хүмүүжүүлэх газар байдаг юм гэв.

	 

	* * *

	 

	Үнэхээр ногоон дээвэртэй, цагаан байшин байв. Дээвэр дээр нь яндан байна. Цонхнууд, цонхны хаалт, цөм зүй ёсоор байлаа. Тэр ч байтугай хайстай, хайсан дотор нь сагсгар тоорой мод ургажээ. 

	Хашаатай, чулуун хэрэмтэй, явган хаалгатай... байв. Бужгар явган хаалгыг цохилоо. Хашаан дотор нохой хуцаж гинж хангинана. 

	Петкад аягүй санагдаж, гуниг төрөн шүүрс алдаад: «Хүмүүжүүлэх газар гэж үү дээ?! Хүмүүжүүлэх газраа ч алд даа. Шорон шиг л юм байна... үргэлж л цоожтой байх хэрэг шив дээ. Эндээс зайлж чадахгүй дэг ээ» гэж бодно. 

	Явган хаалганы жижигхэн цонх нээгдэж, нэг хүн хялар нүдээрээ шагайх нь татаар ч юм уу, хятад ч юм уу... монгол л бололтой. 

	— Та хэн бэ? Ямар хүн хаалга тогшиж байна? гэж асуув. 

	— Онгойлгооч, бүү ай, онц юм биш ээ. Насанд хүрээгүй хулгайч авчрав гэж Бужгар өгүүлнэ. 

	Цонх давхийн хаагдаж, цоожны нүхэнд түлхүүр дуугаран хаалга нээгдвэл, өнөөх хялар нүдэт нь орос хүн байжээ. 

	— Амрыг эрье, морилж орогтун! гэлээ.

	Орцгоолоо. Нохой ухасхийж, ууртай архирч хуцна. Хялар нүдэт нохойгоо хорьж:

	— Король! Байрандаа оч! гээд

	— Конторт эрхлэгч дээр очицгоогтун, шатаар яваад хоёр дахь давхарт гэлээ. 

	Хашаан дундуур явлаа. Бужгар шууд ихэмсэг байдалтай болж, наганаа засаад, цэрэг маягаар, тэв тав, тэв тав алхаллаа. Петка ийш тийшээ харж явав. Хашаа нь уудам их бөгөөд хаяагаар нь хайр дэвссэн нь: түүнийг нэвтлэн халгай, даливс мэтийн элдэв өвс ургажээ. 

	Нээлттэй цонхоор хүүхдүүд Петкийг шагайн харж ажиглаад:

	— Хүүхдүүд ээ. Жоотгор авчирлаа! гэхийг Петка сонсоод, 

	«Жоотгор гэж юу хэлж байгаа юм бэ? Би яагаад жоотгор болдог билээ» гэж бодно. 

	Шатаар авирч конторт орлоо. Конторт нэг жижигхэн, хар үстэй хүү шалан дээр суугаад, том хэмжээний цаасан дээр бийрээр, таван хошуу зурж байв. 

	— Сайн уу? гэж бужгар хэллээ. 

	— Сайн, сайн уу гэж хар үст хүү хариулаад, ихэмсэг бүдүүн дуугаар, — Та эрхлэгчтэй уулзах уу? гэв. 

	— Тийм ээ, гэж бужгарын хэлэхэд

	— Федор Иванович! Тантай уулзах гэнэ.... гэж хар үст хашхираад, Петкийн хөлөөс нь толгойг нь хүртэл ажиглан, шоолж инээмсэглэнэ. 

	Эрхлэгч Федор Иванович зэргэлдээх тасалгаанаас гарч ирлээ. Халзан толгойтой, бага зэрэг бууралтсан үстэй, нүдний шилтэй хүн байв. 

	— За, сайн уу, шинэ хүн авчрав уу? гэхэд

	— Сайн, сайн байна уу, шинэ хүн авчирлаа. Баримт гарган хүлээж авна уу гэж бужгар хариулав. 

	— Баримт ий? Тэг ээ... ав... За... явж болно! гэв. 

	Бужгар баримтыг үзэж:

	— Сайн сууж байгаарай, сайн суугаарай хайрт минь гээд явлаа. 

	Федор Иванович ширээний цаана суугаад Петкийг ажиглана. 

	— Чамайг Петр гэдэг үү? гэхэд Петка хариуд нь:

	— Петр гээд, овгоо хэллээ. 

	— За тэгвэл, хулгайч уу? гэж Федор Иванович асуусанд, яагаад ч юм бэ бүү мэд, Петкийн нүүр улайв. Энэ Федор Иванович ямар хачин хүн бэ. 

	— Тийм ээ, хулгайч гэж хариулав. 

	— За тэгвэл... Энэ ч яах вэ. Бай байсаар хүн болно доо. Харин одоо юуны урьд чамайг хүн дүрстэй болгох хэрэгтэй. За тийм... Миронов оо, шинэ хүнийг Рудольф Карлычид аваачиж өг гэж Федор Иванович өгүүлэв.

	Хар үст хүү, бийрээ хаян, босон харайж, гараа арчаад, 

	— Явъя гэлээ. 

	Тэд харанхуйвтар янз бүрийн коридороор явна. Буланд дэнлүү сүүмэлзэнэ. Хоёр хажуугаар цагаан хаалганууд байв. 

	— Энэ манай хичээлийн танхим энд байдаг. Хичээл хийдэг юм гэж хар үст хэлэв. 

	— Чи намайг хааш нь аваачих нь вэ? гэж Петка асуув. 

	— Санитар3 Рудольф Карлычид аваачиж өгнө. Тэр чиний биеийг угаана. 

	— Бие угаах ий?

	— Тийм ээ тийм. Онгоцон дотор угаана. 

	Хар үст нэг хаалгыг цохиж:

	— Рудольф Карлыч! Шинэ хүн аваарай! гэв. 

	Цагаан халаадтай бүдүүвтэр хүн гарч ирлээ. Чих нь маш их, хоолой нь бүдүүн байв. Санитар герман хүн бололтой...

	— Энэ хүн үү? гэж асуугаад, — Маш тааламжтай хэрэг, — Одоохон ус халуун байгаа дээр онгоцонд очъё гэлээ. 

	Петкийг халуун усандаа аваачиж;

	— Тээл (дээл) тайл гэлээ. 

	— Юу?

	— Тээл тайл, бие угаана, саван сойзтой, гэнэ. 

	Петка ноорхой новшоо биеэсээ яаралгүй хуулж байхдаа «цаг минь л битгий гулгаж ойчоосой» гэж бодлоо. 

	Гэтэл санитар энэ хооронд:

	— Чи энэ новшоо орхи, тийш ээ, бид таны новшийг зуух дээр шатаана гэж хэлэв. 

	Петка цочиж өмдөө шүүрч авлаа. 

	— Яаж болно? Зууханд шатаана гэв үү? гэж асуув. 

	— Чи бүү ай. Бид чамд бусад цэвэр хувцас өгнө. Цэвэрхэн өмд, цэвэрхэн цамц, бас савхин гутал өгнө. 

	Петка яах бил ээ? Чармаа нүцгэн сууж, өөрийнхөө бохир новшоо гартаа атгаад чичирч байв. Петка даараад чичирч байгаа биш, халуун усны газар дулаахан байна. Айснаасаа болж чичирч байв. «Одоо яах вэ? Дүүрсэн хэрэг үү?» гэж бодно. 

	Петка дүүрье гэж огт санахгүй байна. Петкийн аз болж герман гарч явлаа. Удаан ч бодсонгүй, Петка боодлыг задалж алтан цагаа ам руугаа хүчдэн чихлээ. Ам нь арай л урагдсангүй. Завж нь түмбийж, хэл нь хажуу тал руугаа түлхэгдэв.

	Петка тэсвэрлэж, шүдээ зуулаа. Дөнгөж зуумагц герман, хавчуур хайч барьж орж ирэв. Хавчуур хайчаараа Петкийн «хувцас»-ыг зайлуулж гаргав. 

	Эргэж ирээд, онгоц руу ус хийж:

	— Ор! гэлээ. 

	Онгоцон доторх бүлээн усанд Петкийг ормогц ус нь тэр дороо булингартлаа. Тоглоом ч үгүй, Петка халуун усанд ороогүй дөрөв таван жил болжээ. Голд ч үнэндээ орж л байсан... гэвч тийм биеийг голд шумбасан төдийгөөр угаан цэвэрлэж дийлэх үү дээ?

	Онгоцонд байх нь Петкад онц сайхан байлаа. Ердөө л гарахгүй суугаад байхаас сайхан юм алга. 

	Гэтэл Петкад гай болж, санитар нь яриа хүн байлаа. Петкийн толгойг савандаж тэр ярина. Яриад л байна, яриад л байна, үг хэлээд л байна. Элдэв юм асууна. Сонирхоно. Эцгийн нь нэр хэн? Ямар хэрэгт орсон, эцэг эх нь хаана үгүй болсон гэх зэрэг шал хэрэггүй дэмий юм асууна. 

	Петка аманд нь цаг байгаа учир дуугүй сууна. Петка толгойгоороо ажиллаж, хэрэгтэй үед нь толгойгоо дохино, сэгсэрнэ, шилгээнэ. Арга ядвал хүнгэнэж байлаа. 

	Герман уурласан юм уу, дуугүй болчхов. 

	Герман, усыг солихоор хиртэй усыг асгаж цэвэр ус хийнэ. Хүйтэн усыг нь хөөрцөгдөн татаж халууныг нь тавиад, буланд очиж сандал дээр суун, сонин авч:

	— Чи суу, хирээ дэвтээж бай... их халуун болбол хэлээрэй. Би хаана, гэлээ. 

	Петка толгойгоо дохиж:

	— За гэсэн болов. 

	Ус нэмэгдэж улам халуун болсоор л байв. Биеийг нь хуйхлах шиг болов. Түлэх шиг болно. Герман, сониноо уншиж чихээ хөдөлгөнө. 

	Ус гоожсоор л байна. Петка бүр тэсвэрлэх аргагүй болон хашхирч болохгүй, хэлж ч болохгүй, атиралдан тийчлэвч, германыг дуудаж чадахгүй байна. Тэгж байснаа тэсэж ядахдаа онгоцон дахь ус руу толгойгоороо шумбан орж, аман дахь цагаа онгоцны ёроолд гаргаж орхиод, толгойгоо лонхны бөглөө мэт годхийж гаргамагц:

	—Ха-л-уун бай-на аа! гэж хашхирав. 

	Герман ухасхийж, шалан дээр сониноо хаяж, гараа онгоцонд хийж үзээд:

	— Ай мунхгийн хүү! Галзуурч байгаа биз үү? Бушуу зайл! Одоохон! гэж нүдээ эргэлдүүлэн, Петкийн мөрөн дээрээс шүүрч гадагш угз татан гаргаж, уурлан хашхична. 

	— Яагаад чи дуу байхгүй вэ? Ийм нэг янзын ус, тахиа чанаж болно. Лав тийм ээ!.. 

	Герман усыг нь сэлбээд Петкийг дахин савандаж угаалаа. Нуруугаа угааж байхад гараараа онгоцны ёроолыг самардав. Гэвч цаг нь олдохгүй байна. Тэмтэрсээр байтал сая нэг дугуй юмыг олж баримагц, толгойгоо ус руу шумбуулж, ам руугаа чихтэл өнөөх дугуй юм нь аманд нь багтахгүй, яавч орохгүй байв. Энэ чинь одоо цаг нь пэмбийчихээ юу, эсвэл Петкийн ам нь угаагдаад агшчихав уу!.. арайхийж чихэж багтаав. Шүдээ хугалах шахлаа. Гэвч аманд нь багтав. 

	Герман биеийг нь усаар цардан угаагаад:

	— За боллоо, сууж байгаарай, чиний хувцсыг авчирна гэлээ. 

	Тэгээд Петка савантай усан дотроо сууж байгаад нэг ажиглаж харсан чинь ус нь багасаж улам улам хорогдлоо. 

	Германыг хүрч ирэхэд Петка хоосон онгоцон дотор сууж байв. Тэгэхэд нь герман гайхаж:

	— Чи яагаад усаа асгав? Ус байдаггүй нүцгэн суухад хор ихтэй гэнэ. 

	Гэтэл Петка ус яагаад алга болсныг мэдэхгүй байв. Петка усыг нь асгаагүй, асгая гэсэн ч чадахгүй тул, өөрөө ч гайхлаа. 

	— За яах вэ, бушуухан хувцасла, удахгүй хоол болох нь, хожимдож байна шүү гэж герман хэлэв Тэгээд Петкад нэг бөөн хувцас өглөө. Дотуур хувцас өгнө. Өмд ч өгнө. Гадуур цамц... богино түрийтэй савхин гутал ч өглөө. Цөм шинэ, цөм цэвэрхэн аж. 

	Петка хувцаслаж эхэллээ. Амьд яваа насандаа анх удаа дотуур өмд өмсөж байгаа нь энэ! 

	Герман, Петкийг харж инээмсэглэнэ. 

	Петка ч бас инээмсэглэнэ. 

	Гэнэт герман инээмсэглэхээ байж, Петкийн нүүр өөд сэжигтэй нүдээр харж хэлсэн нь:

	— Энэ юу танай ам цухуйж байна? Тэр ам юу гялалзаж байна? гэв. 

	Петка цочиж уруулаа чанга жимийв. «За даа, тэнэг, тэнэмэл минь, инээмсэглэх ямар хэрэг байв даа» гэж бодов. Тэгээд эргэж гараа сажин "зүгээр" гэж мэдэгдэв. 

	Гэтэл герман огт салахгүй Петкийн нүүр өөд самардан:

	— Аль вэ, аль вэ, шүдээ нээ! Чи юу нуусан бэ? Юун хивдэс чамд байна? гээд Петкийн эрүүг заан ангайлгаж:

	— Нулимаад бай! гэж хашхирна.

	Петкийн амьсгал боогдон, аман дахь хивдсийг хэлээрээ түлхэн, германы алган дээр гаргаж орхив.

	Тэгээд айснаасаа болж арай л хашхирчихсангүй. 

	Германы алган дээр цаг биш, харин бие угаадаг онгоцны ус асгах нүхийг бөглөдөг зэс бөглөө байлаа. Петка тэр бөглөөг санд мэнд өөрийн аманд чихсэний дараа ус нь гоожжээ. 

	Петка айлаа. Бас герман ч Петкээс багагүй айжээ. Петкийг солиорч гэж бодоод аман дотроо шулганаж: 

	— Над хэл, тэнгэр минь өршөө, над хэл. Юунд чи бөглөө, амандаа хийсэн бэ? Төмөр, аманд хийж болох уу даа? гэж асуув. 

	— Би өлсөөд тэгсэн юм. Юм идэх сэн гэж их хүсэж байна гэж шал дэмий үгээр хариулавч нүд нь онгоц руу «Цаг минь хаана байна?» гэж харна. 

	Онгоцон дотор юмгүй шиг, ганцхан бие угаадаг нойтон шүрхүүл хэвтэж байв. Бие угаах шүрхүүл дор цаг нь байхаас зайлшгүй болов. Германыг нэг тийш явбал авч болох сон. 

	Гэвч герман явсангүй, Петкийг өрөвдөн:

	— Ай даа, чааваас, ээ дээ. Аав минь, ээж минь! Зэс юмыг идэж болохгүй. Одоохон ингээд хоол болно. Чамд шөл, будаа, жимс өгнө. Харин зэс бөглөө — амт ч үгүй, хатуу. Аль вэ хар даа? гээд герман бөглөөг онгоц дотор хангинатал нь хаялаа. Тэгээд герман шүрхүүлийг авахаар бөхийхийг Петка харлаа. Одоо шүрхүүлийг авахаар, түүний дороос... Аяа!

	Петка удаан ч бодсонгүй шалан дээр өнхөрч унаад битүү сөөнгө дуугаар:

	— Ёо-ёо! гэж ориллоо. 

	Герман эргэж:

	— Чи яав? А? Чи яав? гэв. 

	Петка зогсолгүй бархиран, хөөрхий тэр багтран тэлчилж: 

	— Ёо-о-ёо! гэж орилно. 

	Тэгэхэд нь герман сандран гүйж, ширээ дайрч унагаад гарч одов. 

	Петка шүрхүүл тийш ухасхийв. Яг санасан ёсоор, шүрхүүл дотор цаг нь хэвтэж байв. 

	Петка цагаа шүүрч аваад усыг нь арчиж хайрлан харвал, алган дээр нь нар мандаж байх шиг харагдлаа... Петка туйлын их хайрлаж, шинэхэн хувцасны карманд гараа хийлээ. 

	Дөнгөж хиймэгц герман гартаа жижигхэн шилтэй юм барин орж ирээд:

	— Үнэрд навшийн спирт бушуу үнэрд гэж хашхична. 

	Петка хөл нь туйвж, шилийг үнэрлээд найтаалгаж сэргэв. 

	Бусад хувцсаа өөртөө бушуухан татаж аваад ботинкоо өмсөж товхоор нь тасхийтэл дэвслээ. Шинэхэн гутал нь хөлийг нь бага зэрэг хавчих болов. Петка цэвэр хувцас өмссөн учир, энэ зэрэг ч хамаа алга. Бас бүс бүсэлж үсээ илээд, «Ай даа, тольгүй л муу байна. Би ямар хүүхэд бол оо бол? Харах юм сан» гэж бодов. 

	— Хоолондоо явъя гэж герман хэллээ.

	 

	* * *

	 

	Тэднийг дөнгөж коридорт гарахтай зэрэг хонх дуугарлаа. Давхар бүрд хонх хангинана. Хүүхдүүдийн хангинасан дуу, хөлийн чимээ коридор дүүрэн шуугиан болов. 

	— Хоолондоо! хоолондоо! гэж хашхиралдан Петкийг дайран унагах дөхөж, чихцэлдэн, түлхэлдэхэд Петка, германаа алдаж орхиод яахаа ч мэдэхгүй гайхан байтал, харин нөгөө конторт таван хошуу зурж байсан хар үстэй хүүг харлаа. Тэр ч бас Петкийг үзээд инээмсэглэн, гараа даллаж:

	— Наашаа, манай бүлэгт ир! гэж дуудав. 

	Петка хамт гүйлдэн, хүмүүжүүлэх газрын хоолны газар очвол учир тоймгүй олон хүүхэд байлаа. Ширээний цаагуур хүүхдүүд сууж, ширээн дээрх цагаан савхнуудаас нь уур гарч байв. Амттайхан уур гарч, Петкийн хамарт сэнгэнэж, өвдөг нь чичрэх шиг боллоо. Хоолоо идэхээр сууцгаав. 

	Хүүхдүүд шуугилдаж, халбагаараа даллацгаан, талхны хальсаар шидэлцэнэ. Ганцхан Петка шөлнөөс толгойгоо салгасангүй, хоёр өдрийн турш ганц хуушуураас өөр идэх юм олж үнэрлээ ч үгүй хүүд тоглоом биш байлаа. Ховдог, хомхой идэх нь аргагүй. 

	Герман худал хэлсэнгүй. Шөлний дараа будаа өглөө. Тостой сагаг будаа байв. Петка будааг нь ч яах ийхийн завгүй залгилж орхив. Жимс өгсөнд, түүнийг нь идчихээд савхныг нь долоов.

	Хажууд нь сууж байгаа хүүхдүүд шоолж, ялангуяа духаа хар юмаар боосон, өрөөсөн нүдтэй хүү... шууд доромжлон:

	— За ховдог гахай, сайн чихдэг эр байна, чи. Тэнгэр минь, заан ч чамаас бага иднэ! гэлээ. 

	Хүүхэд хөхрөлдөхөд Петка дотроо гомдовч, тэсвэрлэн суусаар эцэст нь тэсэхээ больж, халбагаа долоох зуураа өрөөсөн нүдтийн ичгүүргүй ганц нүд рүү нь харж байснаа халбагаа далайж, түүний дух руу цохилоо. 

	Өрөөсөн нүдэт сүрхий чанга хашхирахад хүүхдүүд ч шуугилдлаа. 

	Федор Иваныч ч гүйн орж ирлээ. Өрөөсөн нүдэт уйлж, гараараа духаа арчина. Духан дээр нь булуу болсон байв. 

	— Хэн чамайг ингэв? гэж Федор Иваныч асуув. 

	— Энэ! гэж Петкийг өрөөсөн нүдэт заагаад, —  Энэ... халбагаар цохисон гэлээ. 

	Федор Иваныч, Петка руу ширүүн харж:

	— Бос, бос гэж байна шүү чамайг! гэлээ. 

	Петка босож хялайн харж, яах гэсэн юм бэ? гэж байгаа юм шиг байлаа. 

	— За тийм, чи одоо гарч арил. 

	Петка юу ч ойлгосонгүй, эрхлэгчийг дагаж явлаа. Хоолны газраас гарах үед хойноос нь нэг хүн юм хэлэхийг сонсвол:

	— Федор Иваныч! Шинэ хүүд буруу байхгүй гэж байгаа хар үстийн танил дуу байлаа. 

	— За миний юу хэлэхийг сонсож бай... зодолдож болохгүй. Тийм. Гудамжинд зодолдож болдог байсан бол манайд болохгүй. Ойлгов уу? Харин шийтгэлд нь хоол идэж гүйцтэл энд хөдлөлгүй зогс гэж Федор Иваныч хэлээд эргэж коридороор цааш явлаа. 

	Төдий хүүхдүүд хоолоо идэж дуусаад, хоолны газраас гарч, Петкийн хажуугаар гүйхэд өрөөсөн нүдэт гүйж өнгөрөхдөө Петка руу хэлээ гаргав.

	Хар үст гүйж өнгөрөхдөө:

	— Усанд шумбахаар явах уу? гэж хашхирав. Петка сэргэж:

	— Хаашаа усанд шумбах вэ? гэхэд

	— Кордон гол руу! Манай бүлгийнхэн цөм явна, явах уу? гэв. 

	Петкийн төлөвлөгөө одоо санаанд нь орж:

	— Явна аа! гээд хар үсттэй хамт гүйлээ. Харин явангуут хар үстийн ярьсан нь:

	— Чи Пятаковтой бүү зодолд... тэр чамайг зодсон ч чи бүү зодолд, харин сургуулийн зөвлөлд шууд шаламгай очиж мэдүүл! гэлээ. «Тэр ч яах вэ. Тэгж шаламгайлан мэдүүлтэл ч хаа юм бэ. Харин одоохон Кордон дээрээс би... баяртай найз минь» гэж Петка бодно. 

	Тэд явсаар асар том танхимд ирлээ. Хананд нь Будённый, Ворошиловын зураг ба янз бүрийн зураг өлгөсөн, бас зүймэл шал нь шалбаагийн ус мэт гялалзана. Энд хүүхдүүд бас л учир тоймгүй олон байлаа. Цэрэг мэт хоёр эгнээ жагсав.  Гартаа таяг барьсан, сахалтай ах командална.

	— Ноомхон, баруун тийш зэрэгц! гэлээ. 

	Петка ч мөн эгнээнд орж, цэрэг шиг цэх зогсоод, баруун тийш зэрэгцэв. 

	Гэтэл танхимд Федор Иваныч орж ирээд хүүхдүүдийг шалгаж үзнэ. Зарим нэгийг нь бүсээ зас, заримыг нүүрээ угаа гэж тушааж яваад, Петкийг харахдаа хөмсгөө өргөн:

	— Юу вэ энэ чинь, шинэ хүү бас явах гэж үү? гэж асуугаад, — Үгүй ээ, шинэ хүү өнөөдөр явж болохгүй, амрах хэрэгтэй! гэлээ. 

	Өрөөсөн нүдтийг хараад:

	— Мөн түүнчлэн Пятаков ч жагсаалаас гараг. Тийм хэрэг өдүүлсэн хүн усанд умбаж болохгүй uэв. 

	Өрөөсөн нүдэт уйлж, жагсаалаас гарлаа. Петка ч бас гарсан боловч уйлсангүй, ганцхан уйтгартай зогсоно. 

	Тэр хоёрын хажуугаар хүүхдүүд хоёр хоёроороо хөл нийлүүлж алхалж өнгөрлөө. Тэднийг явсны дараа Федор Иваныч, Петкийн дэргэд очиж мөрөн дээр нь алгадаад:

	— За, бүү гунигла хүүхээ, эвлэрч нийлнэ. Манайд хүүхдүүд тийм ч муу байдаггүй шүү. Харин ганцхан зодолдож л болохгүй. За, гарч хашаан дотор тогло. За аль вэ! Бушуу яв! гэлээ. 

	Петка хашаан дотор гарлаа. 

	Тэнд усанд яваагүй хүүхдүүд мод цохиж тоглож байв. Петкийг хамт тоглохыг урьсан боловч Петка инээн:

	— Хүүхдийн тоглоом би тоглохгүй! гэж хэлээд тэндээс зайлан хашаан тийш очиж хайр дээр суув. «Одоо яадаг бил ээ? Хөдлөх үү?» гэж бодов. Нар шингэж,  манан босоод, эргэн тойрон бүрэнхийлж байна. Тэртээ хол хүүхдүүд мод цохиж тоглож байна. Тэдний дуу хангинах нь:

	— Онолоо! Ламыг онолоо!

	— Худал! Лам хотод бий?.. гэнэ. 

	Тэгш цулгуй мод агаарт нисэж, газраар нижигнэн үсэрнэ.

	Петка дотроо бодох нь:

	«Оргох нь ч би заавал оргоно. Яриа алга. Харин ганцхан, цагаа өөртөө авч явах нь аюултай. Түүнийг авч явахад юу руу ч ойчиж болно... энд өдөр бүр дотуур хувцсыг шатаадаг ч байж магадгүй... болохгүй, одоо хэрдээ энэ цагаа далд нуух хэрэгтэй». 

	Петка цагаа нуухаар газар ухаж, түүнийгээ зугтах цагаа хүртэл булахаар шийдэв. Харин тэгэхдээ энэ шөнө л зугтана гэж бодов. 

	Петка түрүүлгээ харж хэвтээд ийш тийшээ ажиглав. Хүүхдүүд мод цохиж тоглож, лам энэ тэрийг цохиж байв. Хүмүүжүүлэгч нь ном уншин сууж, Петкийг анзаарах хүн нэг ч алга. 

	Петка цагаа гаргалаа. Гэнэт туйлын их сонирхох сэтгэл төрөв. Доторх нь ямар бол? гэж үзэхийг хүсэв. 

	Таглааг онгойлгов. Тагны нь дор бас нэг таг байна. Тэр таг дээр нь С. К. гэсэн хоёр хар үсэг байв. Тагны дор шил, шилний дор зүү байна.

	Жижигхэн хар хүрээн дотор секунд нь гүйнэ. Харин цаг ба минут нь мэдэгдэхгүй явна. Харахад байрандаа зогсож байгаа мэт боловч дахин харахад хөдөлчихсөн байна. Петкийн цаг яг долоон цаг болж байв. 

	Петка хашааны ёроол дахь хайрыг зайлуулж, тохойгоо хүртэл гүнзгий нүх ухлаа. 

	Цаг нь цохилсоор байв. Цагаа алчуураараа чанга гэгч нь ороож уяад нүхэндээ хийчхэв. Нүхээ бөглөж гараараа чигжиж, хайр цацав. Хийсэн газраа мартахгүйн тулд бага шиг найлзуур хатгав. 

	Дараа нь үнэт зүйлээ булсан тэр газрыг дэрлэж хэвтэн мөрөөдөл, санаашрал боллоо. «Хурган захтай дээл худалдаж авна. Хутга худалдаж авна. Нагаан буу ч худалдан авч магадгүй... чөмөгтэй чихэр... алим...» гэж ганцхан үүний тухай бодов.

	Дахиад Петка элдвийг бодож, дахиад уйтгарлахаа болив. 

	Хүүхдүүд уснаасаа ирээд хоолны газар цай уухаар сууцгаав. Петка өрөөсөн нүдтийг анхаарч харахгүй байсан боловч тэр нь дахин доромжилж эхэллээ. 

	Тэгэхэд нь харин хар үст, Петкийг өмөөрөн:

	— Боль доо, Пятаков, шинэ хүүгээс хүртсэн чинь багадаад байна уу, чамд? Дахиад хүртэхийг хүсэж байна уу? гэлээ.

	Өрөөсөн нүдэт Пятаков дуугүй боллоо. Цайны дараа хүүхэд том жижиггүй цөм хашаан дотор лапту тоглолоо.

	Петкийн сэтгэл хөгжилтэй байлаа. Үнэндээ Петка тоглож чадахгүй байсан боловч нөхөдтэйгөө дарвиж тоглохоос буцахгүй байлаа. Дотор нь жигтэйхэн хөгжилтэй байжээ. 

	Тэгээд бүр харанхуй болж, тэнгэрт од түгэхэд, дахин хонх жингэнэлээ. Хүмүүжүүлэгч өтгөн дуугаар:

	— Хүүхэд ээ, унтацгаа! гэж хашхирлаа. Хүүхдүүд унтах байр тийшээ явцгаалаа. 

	Унтах байр нь бүдэг харанхуй, асар том өрөө байв. Цагаан ханатай, бас лампын дээр бүдэг цагаан бүрхүүлтэй, бүх ороо больниц мэт зэрэгцүүлэн тавьсан байв. 

	Хар үст, Петкад нэг ор зааж:

	— Энэ чамд бэлтгэсэн ор, надтай зэрэгцэж унт гэв.

	Петка хараад дотор нь жирсхийлээ. «Би энд унтах болох нь ээ дээ?» гэж бодно. Орон дээр янз бүрийн цагаан даавуу, сахлаг бор бүтээлэг, цэвэрхэн дэр, орны толгой дээр алчуур байв. 

	Петка хувцсаа тайлж, догь хүн шиг орон дээр хэвтээд хөнжлийг нөмрөн:

	«Хэрэв миний байж байгааг Кордонскийн хүүхдүүд үзвэл шоолох сон доо... үгүй, гэвч ингэж унтахад бас ч муухай биш» гэж бодож байснаа, цааш нь бас сэтгэн: «Шөнө, заавал оргоно» гэж бодов. 

	Гэвч Петка шөнө оргосонгүй. Юун оргох ч байтугай нүд анихын хамт унтаж, өглөө болтол сэрсэнгүй. Тоглоом биш. Үнэхээр ядарсан аж... 

	 

	* * *

	 

	Петкийн хөлөөс хүн угзрав. Петка хөлөө бүтээлэг доогуур хийснээ тийрнэ. Гэтэл дахиад л чангааж мөрөн дээрээс нь угзарна. Петка толгойгоо өргөж нойрмог нүдээр харвал түүний орны дэргэд Федор Иваныч төв царайгаар хөмсгөө хөдөлгөж байлаа. 

	Хүүхэд цөм унтаж, хөгжилтэй хурхиралдах чимээ, унтах танхимаар дүүрэн... Үүр гүйцэд цайгаагүй байв. 

	— Бос, хэрэг байна, бос гэж Федор Иванычийн өгүүлэхэд Петка сэрж, толгойгоо өргөн:

	— Юу? гэв. 

	— Цагдан сэргийлэхээс чамтай хэрэгтэй хүн ирээд байна гэж хэлэхэд Петкийн толгой дэрэн дээрээ унаж, Петка янцаглав. 

	— Цагдан сэргийлэхээс чамтай хэрэгтэй хүн ирээд байна. Чухам ямар хэргээр ирснийг бүү мэд... за... бос, хувцасла. 

	Петка босож хувцаслахад дотор нь аягүй болж, хөл гар нь чичирч өмдөө өмсөж чадахгүй байлаа. 

	«Юунд цагдан сэргийлэхээс хүн ирдэг бил ээ?.. Нэг л эвгүй юм болж дээ» гэж бодно. 

	Петка хувцаслаж гүйцээд Федор Иванычийг дагаж явлаа. 

	Сугандаа хавтас хавчуулсан, настай цагдаа конторт сууж байв. Тэднийг оронгуут босож:

	— Энэ үү? гэж асуулаа. 

	— Энэ гэж Федор Иваныч хариуллаа. 

	— За тэгвэл, үүнийг авч явахыг зөвшөөрнө үү? гэж хэлээд цагдаа, — Явъя, иргэн гэв. 

	Петка хаашаа юунд яваагаа ч мэдэхгүй явлаа. Цагдаа, Петкийг шаардаж хурдан алхлан:

	— Бушуул! гэж явлаа. 

	Ямар хэргээр түүнийг цагдан сэргийлэхэд дуудсаныг Петка асуухыг хүсэвч, зүрх нь хүрсэнгүй. Онц сүрхий янзтай өвгөн байв. Хэдий тийм боловч Петка зүрхэлж асуулаа:

	— Уучлаарай, та намайг юунд авч явна? гэсэнд

	— Чи өөрөө мэднэ гэж цагдаа албархуу тоомсоргүй хариулав. 

	Маш хурдан явж зээлийн газар хүрч очлоо. Петка хуучин заншлаараа хамгийн олон хүний дундуур шургаж орохыг хүссэн боловч цагдаа түүний мөрнөөс нь шүүрч бариад:

	— Хаачих нь вэ? Хаашаа чи гүйх нь вэ?.. Тойрч гаръя гэлээ. 

	Тэгээд тойрч гаран, харуулын газар хүрч очлоо. Цагдаа, Петкийг харуулын газар аваачиж даргын тасалгаанд оруулав. Дарга, ширээнийхээ цаана сууж, тамхи татан, дугариг утаа гаргаж байв. Даргын зэргэлдээ, улаан хамартай, төдий л залуу биш, энгийн хүн сууна. Петка, тэр энгийн хүний нүүр өөд хартал, тэр хүний царай танил мэт... санагдав. «Би, өнгөрсөн долоо хоногт нэг сав чанамал жимсийг нь хулгайлсан тэр хүн биш байгаа даа? Эсвэл сав саяхан хазаарыг нь дэлсчихсэн тэр хүн юм уу?.. Үгүй, тэр биш» гэж бодно.

	Петка тэр хүний хамрыг гэнэт анхааралтай хараад:

	«За, энэ чинь өнөөх цагны... өнөөх согтуу...» гэж шууд санаанд нь орлоо. 

	Тэр биеэрээ мөн. Хамар нь ч мөн. Нүд нь хялар! Ганцхан сахал нь чичирч хөдлөхгүй, доошоо гунигтай унжина. 

	Дарга, ийм үг хэллээ:

	— Иргэн Кудеярын цагийг чи хулгайлсан уу, үгүй юу, ариун сэтгэлийн үүднээс хариул!

	Петкийн дотор палхийвч биеэ барьж царай нь хувиралгүй:

	— Ямар Кудеярын? гэж асуув. 

	— Семен Семеныч Кудеярын, энэ сууж байгаа иргэний гэхэд, Петка тэр хүн өөд харж, толгойгоо сэгсрэн,

	— Энэ хүнийг анх удаа харж байна гэв. 

	— Худал, үзтэл худал хэлж байна. Хоёр дахь удаагаа үзэж байна, чи! гэж дарга өгүүлэв. 

	— Тэнгэр минь! Анх удаа үзэж байна гэхэд, дарга бичиг унших мэт өгүүлсэн нь:

	— Иргэн Семен Семеныч Кудеяр, манай харуулын газрын 3 дугаар хорих тасалгаанд байхдаа алтан цагаа булаагдаж алдсан тухай мэдүүлж байна. Үнэн үү?

	— Үнэн үү гэнэ ээ! Ямар юм үнэн үү гэж?

	— Ийм юм. Иргэн Кудеяр та энэ жаалыг таних уу?

	— Танина аа, гэж сахалт, жигтэй гонгиносон дуугаар хариулав. 

	Өчигдөр аргил бүдүүн орилж байсан, харин өнөөдөр ангаахай мэт жингэнэж байв. 

	— Таньж байна, тэр биеэрээ мөн... гэж гонгиноно. 

	— За одоо ямар байна? Цагийг нь өгөх үү, аль үгүй юу? гэж Петкаас дарга асуув. 

	— Ямар цаг?

	— Ийм! гээд дарга уурлаж, — Ийм! Өгөх үү, үгүй юу? гэв. 

	Петка бас уурлалаа. 

	— Хаанаас би танд цаг авч өгөх вэ? Ямар ч цаг би үзээгүй, үзэхийг ч хүсэхгүй. Таны цаг надад байхгүй гэлээ. Дарга инээмсэглэж:

	— Үзэмз гээд нударгаараа ширээгээ цохиж, — Эй, нөхөр Ткаченко! гэж хашхирлаа. 

	Хаалга онгойж, Петкийн танил, бужгар үст цагдаа орж ирээд:

	— За би байна, юунд та дуудав? Сонсъё гэлээ. 

	— Ийм юманд гээд, — Үүний бүх биеийг нэгж, цаг эрж ол гэв. 

	— Ай, энэ чинь миний хуучин танил байх шив. Би үүнийг дөнгөж өчигдөрхөн Клара Цеткиний хүмүүжүүлэх газар хүргэж өгсөн. Үнэндээ энэ чинь учраа мэдсэн амьтан байгаа юм. Шударга. Гэвч тушаавал нэгжье, хэцүү биш, болно, гэж бужгар өгүүлэв. 

	Бужгар, Петкийн дээрээс өнгийж ирэхэд харин энэ удаа Петка өчүүхэн ч айсангүйгээр барахгүй инээд нь хүрч маяглан:

	— Боль л доо, битгий тэгж үз та. Би нэгжүүлэхгүй. Танд тийм эрх алга гээд зориуд карманаа дарлаа. 

	Тэгэхэд нь дарга хашхиран:

	— А, тэгнэ үү чи? гэхэд

	Иргэн Кудеяр нарийн дуугаар чарлан;

	— Айж байна! Тэр харав уу, айж байна! Сайн санаат хүмүүс минь нэгжээрэй, цагийг минь олж өгөөрэй... гэв. 

	Дарга босон харайж Петкийн тохой дээрээс нь шүүрэн барьж чанга базахад, Петка мултарч гарах аргагүй боллоо. 

	— Нэгжээрэй. Ткаченко оо! гэж дарга хашхирав. 

	Бужгар, Петкийг нэгжиж, өвөрт нь гараа хийж тэмтрэвч цаг олдсонгүй учир:

	— Алга аа гэж хэлэв. 

	Дарга бачимдаж:

	— Яагаад тэр вэ? А?.. Иргэн Кудеяр та санаанаасаа зохиож байгаа юм биш биз? гэж асуув. 

	— Лав тэгж байна! Санаанаасаа зохиож байгаа байлгүй яах вэ. Надад ямар ч цаг байгаагүй, байх ч ёс алга... гэж Петка хашхирлаа. 

	— Үгүй гээд Кудеяр бараг уйлах шахаж, — Үгүй, би худал хэлээгүй, мөнгөн оосортой, алтан цагтай байсан. Бурхан минь, тийм цаг надад байсан юм... оосор нь хүртэл байна, та нар харцгаа... гэнэ. 

	Сахалт цагны оосор гаргаж, бүгдийн өмнө санжгануулахад харвал, үнэхээр цагны нь оосор байв. Элдвийн юм дүүжлээстэй оосор нь хангир жингэр хийж, заан, морь, тахнууд энэ бүгдийн хооронд ногоон өнгөтэй, лийр хэлбэртэй, эрдэнийн чулуу харагдаж байв. Жигтэй юм даа. 

	— Жигтэйхэн юм, тэнгэр минь, миний бодоход санаанаасаа зохиож байна. Яагаад оосор нь байдаг бил ээ? гэж даргын өгүүлэхэд, 

	— Яагаад ий? Тэгээд. Энэ оосорт цаг зүүлттэй байсан юм. Гэтэл хэн түүнийг авсан бэ? Энэ л авсан, энэ... гээд Петкийг хуруугаараа заахад, Петка инээн:

	— Шал дэмий үг. Би хорих тасалгаанд гав ганцаараа цоожтой суусан хүн, яаж чиний цагийг авдаг бил ээ? Үнэхээр би ганцаар суусан гэж хэлэв. 

	— Зөв. Энэ ч онц сэжиглэлтэй хэрэг байна. Иргэн Кудеяр таныг бусдыг гүтгэсэн хэрэгт татан байцааж болно. Тэгвэл та яана гэж бодож байна? гэж дарга хэлэв. 

	Тэгэхтэй хамт иргэн Кудеяр уйлж, хялардуу нүднээс нь халуун нулимс урслаа. 

	— За яах вэ, миний цаг эргэлтгүй алга боллоо. Харин би эрүүгийн хэрэгт холбогдохыг хүсэхгүй, явбал дээр байна гээд иргэн Кудеяр малгайгаа толгой дээрээ шүүрэн тавиад, дарга тийш мэхэсхийж, хамраа татан, тасалгаанаас гарав. 

	Харин Петка төв царайтай, гомдсон байдалтай харж, дув дуугай зогсоход, 

	— Уучлаарай гээд дарга, — Алдаа болжээ. Муухай гүтгэлэг байна. Нөхөр Ткаченко, үүнийг дахиад Клара Цеткиний хүмүүжүүлэх газар хүргэж өг. Тэдний хүмүүжигчийг барьж байх эрх бидэнд алга гэлээ. 

	— За, энэ болно. Энхрий нялх хүүхэд минь явъя гэж бужгар өгүүлэв. 

	Тэд харуулын газраас гарч, зээлийн талбайд хүрч очлоо. Талбайд ирээд бужгар зогсож, хэлсэн нь:

	— Жаал минь, ганцаараа яв даа. Замаа чи мэднэ биз. Төөрөхгүй биз. Харин би чиний үнэнчид өчигдөр итгэсэн. Яв дүү минь... Би ч гэртээ харья. Миний эхнэр төрсөн өдрөө ёсолж байгаа гэлээ. 

	Бужгар эргэж өөр зүг рүү алхлав. Харин Петка зогсож зогсож, хүмүүжүүлэх газар тийш явлаа. 

	Зээлийн газар өнгөрч, гудамжаар явав. Хойноос нь ямар нэг хүн дуудаж хашхирахыг, гэнэт зогсоод эргэж харвал, түүний хойноос иргэн Кудеяр гүйж гараараа даллан, түр зогсооч гэж байв. 

	Петка зогсож хүлээв. Гэтэл энд ийм дэмий юм болов. Кудеяр гүйж ирээд Петкийн хөлд унаж, өвдөг дээрээ сөхрөн:

	— Эвий хонгор минь! Мөргөе! Миний цагийг өгөөч! Хүүхдүүд минь өлсгөлөн, эхнэр минь өвчтэй... Би үеийн үед ачийг чинь хариулна. Гурван төгрөг бэлэглэе. Өгөөч хонгор минь... гэж ориллоо. 

	Петка инээж, юу ч хэлсэнгүй явлаа. Кудеяр өвдөг дээрээсээ босож түүний хойноос гүйв. Петкийг гүйцэж мөрөн дээрээс нь шүүрч бариад:

	— Өгөөдөх! Тэнгэр минь! Өгөөдөх!.. гэлээ. 

	Петка мулт үсэрч:

	— Зайл надаас, холд... чи өөрийнхөө цагийг чихтэйгээ адилхан хэзээ ч үзэхгүй. Түүнийг чи олж авах ч үгүй. Мэдэв үү? гэлээ. 

	Иргэн Кудеяр сандарч:

	— А тийм үү? Тийм бол би чамтай заргалдана. Би чамтай, хуульд заасан ёсоор шүүхэд заргалдана даа... гэж хашхирлаа.

	— Заргалд, заргалд, үзье. Хэн ч таныг итгэхгүй. Согтуу өвгөн, худал хэлж байна л гэнэ дээ гэж Петка хэлээд эргэж ч харалгүй цаашаа явав. Дотроо инээн жигтэй хөгжилтэй болов... Зовлон гунигаа тоохгүй болон хөл нь явахдаа бүжиглэнэ. Гишгэх бүр, — И-эх-та. Да-эх-та... гэж цовхрон бүжиглэж байв. 

	«Зай л гарвал оргоно доо. Өнөө шөнөдөө оргоно. Байшингаас гарч хашаан дотроос цагаа ухаж аваад цаашаа хашаан дээгүүр гарна. Шальгүй хэрэг...» гэж Петка дотроо бодол болон явлаа.

	Ингэж санаашрал болон явсаар Петка маань Введенскт хүрч ирснээ ч мэдсэнгүй. Хүмүүжүүлэх газарт тулж очмогц юунд ч юм бэ дээ нэг эргэж харвал, харин иргэн Кудеяр хойноос нь мөрдөн гэтэж явав. Дахин нэг эргэж харахад өнөөх нь алга болчихсон байв. Лав гудамжны буланд нуугдчихсан байх аа. 

	«Ай чи, муу мануухай... намайг мөрөөр минь хөөж.. явна уу!..» гэж Петка дотроо бодон дахин эргэж харахыг завдтал гэнэт нэг хүн, яг толгой дээрээс нь:

	— Хүүе! Хойшоо зайл! гэж хашхирах сонстов. 

	Тэгтэл ч нэг морины хошуу бараг Петкийн шил рүү шааж ороход хүрчээ.

	 

	* * *

	 

	Петка заяатай огло үсрэн зайлж амжлаа. Зайлж чадаагүй сэн бол ачааны аварга том морины туурай дор няц дарагдах байжээ. Түлээ ачсан олон тэрэг гудамжаар цуван, ачаа зөөгчид морио гуядан харааж зүхэж явлаа. Түлээтэй тэрэгнүүд, түржигнэлдэн, Петкийн дэргэдүүр өнгөрч байв. 

	«Энэ хаашаа явж байгаа юм бол? Ийм их түлээ хааш нь зөөж байгаа юм бол?» гэж Петка бодов. 

	Үнэхээр сонирхмоор санагдаад байхад нь түрүүчийн тэрэгний хүний хажууд очиж:

	— Ах аа, энэ их түлээг хааш нь зөөж байгаа юм бэ? гэхэд, 

	— Клара Цеткиний хүмүүжүүлэх газарт, гэмтэй хүүхдүүдийг хүмүүжүүлэх газарт гэж тээвэрчин хариулав. 

	«Сүрхий байна» гэж Петка дотроо бодон, 

	— Та нар чинь манайд тээж авчирч байгаа юм байна. Олигтойхон явцгаа, модоо битгий цувуулж орхиорой гэхэд ачаа зөөгч, чанга инээн, морио гуядав. 

	Төдий Петка хүмүүжүүлэх газрын хашааны хаалганд хүрч ирвэл хаалгаар хоосон тэрэгнүүд гарч байв. Петка гайхаж, «Үгүй ер дөө, бас л түлээ авчирсан юм бол уу...» гэж бодов. 

	Хашаан дотор ормогц, нүд нь орой дээрээ гаран, хөл нь туйвав. Хашаа дүүрэн түлээ. Асар том талбайн нэг захаас нөгөө захыг хүртэл хус, нарс, хушин залтас, тайрдас дүүрэн. Хүүхэд шуугилдан, түлээг хураан цогцолж, эрхлэгч Федор Иваныч дунд нь алгаа үрэн ийш тийш гүйж, 

	— За хүүхэд минь хураагаарай, хураагаарай, олигтойхон хураах юм шүү хүүхээд! гэж хашхирч байв. 

	Бас Петка руу гүйж ирээд, мөрөн дээр нь алгадаж:

	— За! Тэр харж байна уу? Найман куб түлээ авчирч хаялаа шүү дээ. Шулмууд та нарыг, ямар янзтай харж үзэж байна? Харж байна уу, чи? гэхэд Петка, 

	— Харж байна аа, баярламаар байна гэж хэлээд цаашаа шат тийш ганхан явсан боловч хүрч чадсангүй, түлээн дээр унаж уйлав. 

	— Ээ, цаг минь... 

	Үүнээс өөр юу ч хэлсэнгүй нулимсандаа цацлаа. 

	Ер зогсохгүй нулимс нь горхи мэт урсаж уйлж сууна. Хар үст гүйж ирээд Петкийн дээрээс тонгойж:

	— Яав аа чи? Хэн чамайг шоглов? Ямар шалтгаанаас чи уйлна вэ? гэж асуулаа. 

	Петка босож, хар үстийн нүүр өөд хараад, шүдээ зууж:

	— Зайл! гэв. 

	Петка шатны хайсыг түшиж дээш авирч, коридорын цонхон дээр очиж суув. 

	«Одоо яадаг бил ээ? Оргох уу? Гомдолтой хэрэг...» гэж бодно. 

	Петка дотроо гунигтай, цонхон дээр сууж, цонхоор харна. Хүүхэд түлээгээ хурааж дуусаад дэргэдүүр нь гүйлдэнэ. Хар үст гүйж өнгөрснөө зогтусаж, Петка тийш хүрч ирээд гараа мөрөн дээр нь тавьж:

	— Юу бол оо вэ? Өвгөөн, чи юу бол оо вэ? Гунигтай байна уу? Тийм үү? Би чамд ном өгье, чи уншина уу? гэлээ.

	— Үгүй би уншихгүй! Яв, яв чи, яваад аль! гэж Петка хэлэв. 

	— Ном уншвал ийм гунигтай байхгүй шүү. Би чамд заавал ном өгнө. Чи Гоголийн «Хамар»-ыг уншсан уу? гэж хар үстийн хэлэхэд Петка уурлаж:

	— Юуны чинь хамар, тэр хамрыг чинь уншихыг ч хүсэхгүй. Зайл яв! гэлээ. 

	Гэтэл бусад хүүхдүүд хүрч ирээд Петкийн сууж байгаа цонхыг тойрон зогсож, тэр хоёрын ярихыг чагнана. 

	— Над чамайг харахад, чи нэг л гайхалтай амьтан шиг байна! гэж хар үстийн хэлэхэд, 

	— Юу гэнэ ээ? гэж Петка цонхон дээрээс үсрэн буув. Муухай доромжлол Петкийн өрийг зүсэх шиг болон, 

	— Юу гэнэ ээ? Чи дахиад хэлээд орхи! Юу гэж чи хэлэв ээ? Гайхалтай гэнэ ээ, би гайхалтай амьтан уу, аа? Чи өөрөө ёстой гайхал! Чамайг ийм үг хэлсэнд чинь би шүдийг чинь булга цохино доо! гээд Петка нударгаа зангидаж далайхад, хар үст инээмсэглэж, 

	— Дэмий далайж байна даа чи. Би чамтай яасан ч зодолдохгүй гэв. 

	— Аа тийм үү? Чи айж байна уу!? гэж Петка хашхирлаа. 

	— Тийм ээ, би айж байна, би үнэн голоосоо айж байна гэж хар үст хэлэв. 

	Тэгэхэд нь Петка гараа дахин далайсан боловч, яагаад ч юм бэ цохих зүрх хүрсэнгүй, гараа доош нь буулгалаа. Гараа буулгамагц цаашаа найгасаар явлаа. Гэтэл ард нь хүүхэд хөхрөлдөв. Ялангуяа өрөөсөн нүдэт Пятаков бусдаас илүү хөхөрнө... Тэгэхэд нь Петка гашуун доромжлолд гомдон уйлж, чиглэсэн зүгтээ явав. Шатны дор аль нэг буланд хоргодон, үдэш болтол суулаа. Үдийнхээ хоолонд ч очсонгүй. 

	Оройн цайгаар сая хоолны газар очиж, цай ууж хагас фунт талх гударчхаад, унтахаар явлаа. 

	 

	Петка зүүдэлжээ. Фекла авгайн хоолны өрөөнд суучхаад гахайн мах идэж байв. Том том огтолж амандаа чихээд гүлдийн залгихад нь өөхний тос нь эрүүг нь даган урсаж цамцан дээр нь гоожно. Гэтэл Фекла авгай таваг дээр нь мах овоолон:

	— Ид ээ, ид ээ тэнэг минь, аль болохоор их ид ээ... гэж украйнаар өгүүлнэ. 

	Петкийг сэхээ орох зуургүй Фекла авгай савтай сэвсгэр боорцог тавьсан байв. Петка сүү ууж сэвсгэр боорцгийг идэж суухдаа дотроо:

	«Би хэдэн цаасны юм идчихэв дээ?» гэж бодов. Мөнгийг бодох болоход Фекла авгай:

	— Чиний идсэн юм яг гурван төгрөг жаахан илүүтэй болов... чамаас одоо авах нь... гэхэд Петка босож:

	— Фекла авгай, та намайг зод. Над мөнгө байхгүй. Надад сохор зоос ч алга гэсэнд, 

	— Гэвч чамд цаг бий шүү дээ... Түүгээрээ өрөө төл гэж авгай хэлэв. 

	Петка өвөртөө гараа хийж бөөн мөнгө гаргаж ирэв. Дандаа аравтын дэвсгэрт зуугаад ширхгийг гаргаж, Фекла авгайд дөрвөн ширхгийг өгч, 

	— Май, Фекла авгай... мөнгөө ав гэв. 

	Фекла авгай тонгосхийн мөргөж, Петкийн ийм өглөгчид нь талархлаа. Гэтэл тэнд хаанаас ч гарч ирснийг бүү мэд Кордоны хүүхдүүд орж ирэв. Митька Ежик байна. Васька Протопоп, Козырь Мичман... бүгд орж ирэн, цөмөөрөө тонгосхийн мөргөхөд тэд бүгдэд аравтын дэвсгэр өглөө. Жич өөрөө сандал дээр харайн гарч:

	— Дуулцгаа, дуулцгаа та нар «Гоп со смыком» дуулцгаа гэж хашхирна. 

	Тэгтэл гэнэт хаанаас ч юм бэ, бужгар үст гарч ирэн, бичгийн хавтсаа далайж:

	— За аль вэ, гүй, зугт! гэж хашхирна. Петка дотроо зэвүүцэн гүйв.

	Гадагш гаран гудамж руу гүйнэ. Гүйхэд гутал нь саад болж байх шиг, хөлд нь хүнд байжээ. Төдий Петка нэг буланд бүдрэн ойчиж суваг руу унав. Суваг руу унамагц... сэрлээ. 

	Хамаг бие нь хөлөрч, бүтээлэг нь шалан дээр уначихсан, дэр нь хажуу тийшээ гүйчихсэн байв. Их халууцаж амьсгал нь давхцаж байжээ. Цонхоор сар тусаад, зэрэгцээ хүүхдүүд хурхирч, хажууд нь хар үст хурхирна. Яг Петкийн толгой дээр салхин хүрд шур шур гэж байна. 

	Петка бүтээлгээ татаж аваад хэвтсэн боловч унтаж чадахгүй байлаа. Уйтгартай, гунигтай сэтгэл, цээжин дотор бухимдана. 

	Янз бүрийн юм бодогдовч, харин дур зоргоороо явах сэтгэл хамгаас илүү санагдан, дур зоргоороо явах амьдралыг дурсан санаж гуниглана... гэтэл салхин хүрд дандаа: шур-шур, шур-шур гэж дуугаран, унтахад нь саад болно.

	Цонхны цаана тэртээ хол газар нэг уурын тэрэг дуугарах сонстов. Петка давхийж:

	«Ээ дээ, өдийд галт тэрэгний буудал дээр сайхан байгаа даа. Өдийд Москвагийн галт тэргийг тосож байгаа. Манайхны хүүхдүүд бүгдээр тэнд явж байгаа байх даа. Хүмүүсийн өврийг суйлж байгаа даа... Мөн ч хөгжилтэй шүү дээ. Гэтэл би энд мангуу юм шиг, нэг муу цагаан даавуу дээр хэвтэж байх юм даа...» гэж бодно.

	Петка тохой дээрээ өндийж, унтаж байгаа хүүхдүүдийг хараад гунигтай инээмсэглэв. 

	«Энэ хүмүүс яаж тэсвэрлэж байдаг юм бэ. Оргоё гэж бодох ч үгүй... тэр ч байтугай лапту цохиж байх юм...» гэж бодно. 

	Петка хэвтэн, дотроо гуниглаж, нойр нь хүрэхгүй байв. Салхин хүрд: шур — шур дуугарсаар л байна. 

	Гэнэт тэртээ хол хонхны дуу гарав. 

	Тагт дээрх усан хөөргийн манаа цагийн тоог цохилоо. 

	Дан — н!

	Дан — н!

	Дан — н! гэхэд

	«Гурван цаг» гэж Петка тоолоод, гэнэт цагаа санаж бүх бие нь зарсхийв. 

	«Үгүй надад тэсвэрлэх чадал алга. Явъя. Туршаад үзье... цагаа олж авч ч юуны магад...» гэж бодоод Петка сэмхэн хувцаслаж, жаахан бодсоноо, бүтээлгээ бөөрөнхийлж, бүтээлэг дор хүн унтаж байгаа юм шиг болгон дэрээ дэрлүүлээд босож, өлмий дээрээ гишгэлэн цонхон тийш очоод түгжээг сэмхэн мулталж, цонхыг онгойлгоход тааламжит салхи даруй нүүрийг илнэ. Петка цээж дүүрэн амьсгалаад цонхоор тонгойн харав. 

	Харайж болохгүй, аймшигтай, мэдээжийн хэрэг: хоёр дахь давхар, тэр дор чулуу гялалзан харагдана. Харайж орхивол хожим нь ясаа ч цуглуулж чадахгүй болно. 

	Хажууд нь ус гоождог төмөр хоолой харагдана. Цонхны нарийхан хэрдэг. Төмөр хоолой хүртэл гурван алхам шахуу зайтай байв. 

	Петка зүрх гарган цонхны хэрдгээс барин гарч ирээд хөлөө холхон алцайж, төмөр хоолой тийш саван үсрэв. Хоолойг дагаж доошоо буух — өчүүхэн хэрэг. Нэг, хоёр гээд л гүйцээ, гутлын товх хэдийн чулуун дээр тор торхийв. 

	Петка хашаан дотор гараад иржээ. Цагаа булсан газрыг эрэв. Булсан газар нь андашгүй хашааны дэргэд юм. Харин тэр хашааг хүртэл арваад сажин газар түлээ хураажээ... 

	Петкийн цаг, нягт шигүү хураасан түлээн дор орчихжээ. «За яах вэ. Ямар нэг аргаар ухаж гаргана даа» гэж Петка бодов. 

	Петка гараа нулимж, нэг хэрчим түлээг шүүрэн авлаа. Гэтэл тэр хэрчим нь нойтон, сүрхий хүнд байв. 

	Түрүүчийн хэрчмийг зайлуулаад дараах хэрчмийг авлаа... гурав дахийг зайлуулж хаяв. 

	Ингэж хориод ширхэг модыг хаяад, цуцаж ядран, хөлс нь гооживч, хураалгатай мод руу шигдэн орж, малт малтсаар, өөр юу ч бодож санахгүй, сүүлчийн хүчээ шавхаж малтаж байна... 

	Төдий тэр нэг хамгийн дээр байгаа хүнд тайрдастай зууралдан барьцалдтал гар нь даасангүй, өнөөх мод түчигнэн унахад бүх хураалгатай мод уналаа. 

	Гэнэт нохой хуцах сонстоод хаанаас ч гарч ирснийг бүү мэд, нэг нохой давхиж ирэв. 

	Петка айгаад, зугтаж чадсангүй. Тэр нохой Петкийн өөдөөс хуцаж архиран, нүд нь чонын нүд шиг гялалзана. 

	Петка түлээн дотроо хоргодон сууж, чичрэн бодол бодов... хэчнээн бодовч, юу ч санаанд нь алга. Энэ муу нохойг юу гэж дууддаг билээ, мартаж орхиж. Трезор бил үү? Аль эсвэл Барбос бил үү? Эсвэл Шарик бил үү? Тэгж байтал сая санаанд нь орж:

	— Король! Король, тэнэг минь! Зайл, Яв! гэж аяархан зандрав. 

	Ингэж хэлмэгц Король хуцахаа даруй больж сүүлээ шарван, нүдний гэрэл нь унтарч, зайлж одлоо. 

	Тэр зуур Петка ухаангүй шахам, төмөр хоолой тийш гүйн, өөдөө авиран хоёрдугаар давхарт хүрч цонхон дээр очив. Цонхны хэрдгээс арай л уначихсангүй, дөнгөн данган байшин руу оров. 

	Ормогц ороо эрж олоод дээр нь сууж, хурдан хурдан хувцсаа тайчив. Бүх бие нь чичрэн, шүд нь ч тажигнана. Нэг гутлаа тайлж шалан дээр болгоомжгүй түрхийтэл хаячихсан нь, хар үст сэрж, Петка руу хараад эвшээж:

	— Чи чинь хаашаа яваад ирэв? гэж асуув. 

	Петка түгдрэн:

	— Жорлонд очоод гэж хариулав. 

	— Тэгвэл юунд гуталтайгаа гар аа вэ? гэж хар үст асуусан боловч Петкийн хариулахыг хүлээсэнгүй унтчихав. 

	Петка ч бас хувцсаа тайлж бүтээлгэн дотроо ороод, тэр дороо хурхирав.

	 

	* * *

	 

	Гэтэл нойрон дундаа Петка халууран дагжиж эхэллээ. 

	Петка өвдчихөв. Гайхалтай хэрэг шүү. Жигтэй юм даа. Мань хүүгийн өнгөрүүлсэн бэрхшээлийг тоолж барахгүй, харин тэгэхэд ганц ч ханиалгаж үзээгүй, эцэнхий дорой боловч цээжин дотор нь ер өвдөж байсангүй. 

	Өнгөрсөн жил арван сард, зайртай хүйтэн усанд шумбасан боловч зүв зүгээр л байжээ. Янз бүрийн муухай юм ч идсэн, долоо хоногоор ч өлсөж байсан, ер зүгээр л байсан. Гэтэл одоо юу болчих нь энэ вэ, өвдчихлөө. 

	Петкийг тус газрын эмнэлэгт аваачиж уушгины хүнд хатгалга тусч гэж магадлав. 

	Санитар Рудольф Карлыч сувилах болов. 

	Петка гурван долоо хоног өвдөв. Гурван долоо хоног ухаангүй хэвтэж, үхэхэд ойртжээ. 

	Гэвч үхсэнгүй, сэхлээ. Петка үхэх хүү биш юм аа. Сэхэх нь тэр. Ухаан оров. 

	Бороотой нэг өдөр Петка ухаан оржээ. Цонхны цаана бороо шиврэн, эмнэлэгт карбол хүчил үнэртэж, чимээ авиагүй байлаа. 

	Петка эргэж нөгөө тийшээ харж хэвтээд, дотроо сэтгэв. 

	Өндөр дээр цаг дан дан... цохиж, дараа нь Король хуцаж байсныг дурсан санав. Бүгдийг дурсан санаад, удаан хоног өвчтэй байгаагаа ойлгов. 

	Энэ үед Рудольф Карлыч орж ирмэгц, Петкийн сэргэж, эрүүл болсныг хараад баярлаж гуяа алгадан, 

	— Ай даа, одоо л доо, одоо л доо, хөөрхий муу тархи сэхжээ. Үнэн зүрхнээсээ чамд баяр хүргэнэ, сайн, сайн байна! гэлээ. 

	Петка инээмсэглэх ч үгүй, дуугүй хэвтэж байв. 

	— Дуугүй бай, дуугүй бай. Чи үг ярьж болохгүй шүү, дуугүй бай. Амрах хэрэгтэй. Шөл өгье, ид... гэж Рудольф Карлыч өгүүлэв. 

	Тэгээд Рудольф Карлыч явж, удалгүй буцаж ирэхдээ ганцаараа биш, хар үсттэй хамт ирлээ. Хар үст төмөр тавиур дээр тавагтай шөл тавьж авчраад, шүдээ яралзуулан инээмсэглэж:

	— Сайн байна уу! Баяр хүргэе! гэж хашхирлаа. 

	Тэгээд Петкийн өмнө шөлөө тавив. Петка шөлийг ууж бага багаар зажлан, алгуур залгиж байхад хар үст хажууд нь суун бөхийгөөд, Петкийн чихэнд шивнэсэн нь:

	— Чамтай уулзах хэрэг байна. Ярилцах юм сан. Онц чухал хэрэг гэхэд Петка, 

	— Юу вэ? гэж толгой өргөтөл, Рудольф Карлыч хажуугаас орж, 

	— Болохгүй, хүүе. Өвчтөн амрах хэрэгтэй. Яриа ярилцах болохдоо хор хөнөөл шиг, чи яв яв, шөл уухад бүү саад хий гэв. 

	Хар үст босож:

	— За яах вэ, яая гэх вэ, амар л даа, жаахан тэнхрэхээр чинь ярья. Би чам дээр ирнэ. За явъя, гээд гарч одов. 

	Петка хэвтэн, 

	«Хар үстэд ямар яриа байгаа юм бол? Надтай уулзах ямар хэрэг түүнд байгаа юм бол? Нэг л жигтэй явдал аа даа...» гэж бодов. 

	Гэтэл өөр бодол Петкийн дотор оров. Түүнээс ч илүү онц бодол санаанд нь орлоо. 

	Одоо яах вэ, яаж байвал зохих вэ? гэж Петка бодно. 

	Энэ газраас оргож одох уу, эсвэл..? 

	Биш ээ, Петка гэнэт санасан юмаа орхих тийм хүү биш ээ. Петка цагаа олж авна гэж шийдэв. Олж л авъя гэж бодлоо. Удаан хүлээх ч гайгүй хэрэг, тэсвэрлэж болно. Түлээ дуустал хүмүүжүүлэх газарт сууж байж болно. 

	Петка түлээ дуусахыг хүлээхээр шийдэв. Дашрамд биеэ тэнхрүүлж авна. 

	Гэтэл түлээ нь 8 куб шүү дээ. Нэг хоёр сард яасан ч барахгүй, жил ч түлэхэд хүрэлцэж магадгүй. Гэвч Петка хүлээе гэж хатуу зориглов. 

	Хүлээнэ дээ... тэсвэрлэнэ. 

	Бие нь засарч эмнэлэг дотроо нэг булангаас нөгөө булан хүртэл явж чадах болов. Ингэж явахад уйтгартай байлгүй яах вэ. 

	Цонхон тийш очиж гадагшаа харна. Гадаа өдөр турш бороо орно. Хэдийн найман сар гарчээ. 

	Гэтэл нэг өдөр хар үст, нэг ном авчирч, Петкатай мэндлэн орон дээр нь суув. 

	— Уйдаж байна уу? Би чамд нэг ном авчирлаа. Тун сонин ном шүү. Май энэ, унш... гэлээ. 

	Петка гараа сэгсэрч:

	— Чиний авчирч байгаа номыг би мэднэ ээ. Улс төрийн тухай... утга учиртай юм. Танай тэр улс төрийн номыг чинь би хүсэхгүй байна, гэхэд, 

	— Үгүй ээ биш, энэ чинь улс төрийн тухай ном биш. Улс төрийнхийг чи өвөл судална. Хичээл эхлэхэд судлах болно. Энэ бол харин ердийн тийм... сонин яруу зохиол. Уншиж гүйцэхээр чинь би бас өөр ном авчирч өгнө гэж хар үст хэлээд, сандал дээр номыг тавьж жаахан сууж байгаад явав. Төдий Петка унтаж хоцров. Үдэш болтол унтчихжээ. Үдэш Рудольф Карлыч оройн хоолыг авчран Петкийг сэрээв. 

	Петка оройн хоолыг идчихээд, бас унтахаар хэвтсэн боловч нойр нь хүрсэнгүй. Дээшээ харан хэвтэж тааз өөд чийдэнг ширтэв. Ширтсээр байтал ой гутмаар боллоо. Ямар учиртай чийдэн бэ дээ. 

	Байзнаад шал руу ширтлээ... бас л сонин юм алга даа. Тэгж байсаар сандал дээр байгаа номыг ажиглаж хараад сэтгэл нь баясав. 

	«Хий хэвтэхээр харж хэвтье» гэж бодлоо. Тэр ном нь уранхай, тос болсон боловч харин аз болж зурагтай ном байжээ. Петка зургийг үзэж эхлэв. Анхандаа төдий л сонирхмоор биш байснаа сүүлдээ сонин боллоо... 

	Нэг ялтны зураг байв. 

	Тэр ялтны гар хөлийг төмрөөр хүлж, хажууд нь нэг сэлэмтэй хянагч зогсож байв. 

	«Юунд энэ сайн эрийг баглачихсан юм бол доо» гэж Петка бодоод хуудсыг эргүүлж, уншлаа. Цааш нь уншина... Түрүүнд нь юу гарсныг мэдэхгүй тул уншихад сонин биш байв. Эхнээс нь уншиж гарав. Ингээд машид сонирхсон тул бүхэл шөнөжин уншив... 

	Тун сонирхолтой ном байжээ. Номын нэр нь «Иафет, эцгээ эрсэн нь» гэж байлаа. 

	Эмийн пүүст нэг бяцхан хүүг орхичихсон, тэр хүүгийн нэр Иафет байжээ. Хүү өсөж том болоод эцгийгээ эрж, дэлхийг тойрон сүлжив. Тэр яаж эцгийгээ эрсэн, замд нь ямар сүрхий явдал учрал тохиолдсоныг тодорхойлон үзүүлжээ. Эцэст нь хүү эцгийгээ арайхийн олсон чинь эцэг нь баян хүн - саятан байжээ. Төрсөн хүүтэйгээ учирсандаа их баярлаж хүүдээ фрак дээл бэлэглэв... 

	Петка энэ номыг уншиж дуусаад цаашаа байхгүй төгсчихсөнд нь харамсаж байв. 

	Хар үстийг дахиад ирэхэд нь, Петка шууд:

	— Ном авчрав уу чи? гэж асуув. 

	Хар үст инээн:

	— Яах нь вэ? Сэтгэлд чинь таалагдав уу? Одоо авчраагүй, дараа авчиръя. Харин би чамтай уулзах өөр нэг илүү чухал хэрэгтэй ирлээ. Би чамтай хэдийн ярилцах гэсэн боловч өвчнийг чинь гайгүй болохыг хүлээсэн юм. Одоо болно биз... гэлээ. 

	— Болно оо! гээд Петка дотроо «Ямар хэрэг байх билээ дээ» гэж бодон: — Суу гэж ор луугаа заав. 

	Хар үст сууж, Петкийн царай өөд эгц ширтэн:

	— Чи өвдөхийнхөө урьд шөнийг мэдэж байгаа биз. Тэгэхэд чи тэр шөнө хаашаа явсан бэ? гэлээ. 

	Петка давхийж, тэссэнгүй нүдээ анив. Магад нүүр нь улайсан байх аа. Тэгээд:

	— Мэдэхгүй байна, хаашаа явлаа даа... Хаашаа ч яваагүй байх аа. Гэвч чи яах гээ вэ?.. гэхэд, 

	— Яах юу байх вэ дээ. Би чамд бүгдийг дэс дараалан ярья, Пятаковыг чи мэднэ шүү дээ гэж хар үст өгүүлэв. 

	Петкийн сэтгэлд орлоо. 

	— Өнөөх нэг өрөөсөн нүдэт үү? гэлээ. 

	— За тийм дээ тийм, чи нэг зодолдсон шүү дээ түүнтэй, за тэр Пятаков чинь одоо манай хүүхдийн газар байхаа больсон. Ойлгов уу?

	Петка ойлгосонгүй, яаж ойлгох вэ. 

	— За тэгээд юу гэж? Байхгүй бол байхгүй л биз... Харин халдах ноцолдох хүнгүй болжээ... сайн л биз дээ... гэв. 

	— Чамаас болж тийм болов. Пятаковыг чиний уршгаар засах газар гэдэг, хүүхдийн шоронд хийсэн гэж хар үст хэллээ. 

	— Ямар хэрэгт?

	Петкийн нүүрнээс гал гарах шиг болон:

	— Түлээний хэрэгт. 

	— Юун түлээний хэрэг вэ? гэж асуугаад өөрөө хар үстийн нүд рүү харж чадахгүй байлаа. 

	— Тийм л түлээний хэргээр дээ. Ямар түлээнийхийг чи л мэднэ... харин хэрэг ийм болчихжээ. Пятаков үүнээс түрүүн түлээ хулгайлж, хотын дүүрэг рүү худалдаад баригдсан юм. Анх удаа түүнийг донгодсон. Пятаков дахиад ер хулгайлахгүй гэж ам алдсан юм... гэтэл бас дахин түлээний хэрэг гарав. Тэр шөнө хүн таван сажин хэртэй мод онгилон хаяжээ. Хэн тэгснийг би бол мэдэж байна. Харин бусад хүмүүс цөм Пятаковыг гэж боджээ. Пятаковыг ийм хэргийн учир, засах газар явуулсан... буруутай нь чи боловч Пятаковыг явуулсан даа...  гээд хар үст дуугүй болов. 

	Петка ч дуугарсангүй. Петкад цааргалах зүрх алга. Хар үстийн юу гэхийг хүлээнэ. Гэтэл хар үст:

	— Түлээг Пятаков хулгайлаагүй, харин чи хулгайлсан гэдгээ хүлээх ёстой юм гэв. 

	— Юу гэнэ ээ? Юу хулгайлсан гэж? Би ер хулгайлаагүй!.. Битгий дэмий чалч... гэж Петка хэлэв. 

	— Тэгвэл чи юу хийсэн юм бэ? Дэмий явж байсан юм уу?

	Петка юу гэж хэлэхээ мэдэхгүй байв. Цагныхаа ч тухай ярилтай биш. 

	— Би зүгээр л тэгж онгичсон юм. Уур хүрээд... гэхэд хар үст инээмсэглэж:

	— За яах вэ, яахаа өөрөө мэд. Чамд л дээр болно доо. Гэвч чи тэр хэргийг хүлээх л ёстой гэв. 

	— Их баярлалаа. Би тэр хэргийг хүлээж байх тэнэг юм уу?.. Би тийм тэнэг амьтан биш... гэж Петка хэлэв. 

	— Тэр ч туйлын зөв. Зүгээр л тэгж хэрэг хүлээх мунхаг явдал мөн, хэдий тэгэвч чамаас болж нөхөр чинь мөхвөл яах вэ... Чи тэгж нөхрөө түлхэн унагааж болох уу? гэж хар үстийн хэлэхэд, 

	— Үгүй, гээд Петкийн царай улайж, гунигтай дуугаар, — Үгүй, чи боль, намайг Кордоны хүүхдүүд цөмөөрөө мэднэ. Би нөхрийнхөө төлөө хэзээ ч зогсож чадна. Би тийм муухай амьтан биш... гэлээ. 

	— Тийм бол Федор Иванычид очиж үнэн зүрхнээсээ буруугаа хүлээж, тийм тийм учиртай түлээг би нураасан гэж хэл. Чамд энэний төлөө юу ч болохгүй, ихдэхдээ л донгодно биз, харин чи Пятаковыг аварна. Пятаков засах газарт хэцүүдэж байгаа... за юу? гэж хар үст өгүүлэв. 

	Петка толгойгоо дохиж:

	— За, очъё. Үнэндээ надад өчүүхэн ч зовох юм алга. Шоронд хийсэн ч яадаг юм бэ... би айхгүй, гэж худал хэлээд Петка, хар үстийн явахтай нь зэрэг хэвтэж:

	«Хэрэв энэ хэрэгт үнэхээр шоронд хийчихвэл яах вэ? Энэ ч мэдээжийн хэрэг, дууслаа гэсэн үг. Ингэвэл цагаасаа хагацах нь тэр...» гэж бодно. 

	Ингэж бодохдоо Петкийн сэтгэл амаргүй болж, өнөөх Федор Иванычид очдог юм бил үү? Байдаг юм бил үү мэдэхгүй болов. 

	Бодож бодож шийдсэн нь:

	«Явъя, яагаад гэвэл хүн зовох муу хэрэг. Тэр ч муу амьтан байгаа юм. Гэвч болохгүй. Бас л нэг өөрийн хүн дээ». 

	Петка яаралгүй хувцаслаад Рудольф Карлычийг хүлээлээ. Рудольф Карлычийн ирмэгц, Петка:

	— Эрхлэгчтэй уулзахыг зөвшөөрнө үү, жаахан явъя, болох уу? гэлээ. 

	— Яах нь вэ? Чамд ямар хэрэг байна? Чамайг ямар нэг хүн гомдоов уу? Аль би чамайг гомдоов уу? Магадгүй, би чамд хоол бага өгөв үү? гэж Рудольф Карлыч асуув. 

	— Үгүй ээ, та намайг сайн хооллож байна. Би гялайж байна. Хэн ч намайг гомдоогоогүй. Харин зөвхөн эрхлэгчтэй уулзах онц чухал нэг хэрэг байна гэж Петка хэлэв. 

	— За за. Хэрэв онц чухал юм бол яв даа. Харин удаж болохгүй шүү... чиний карантины хоногийг гүйцээх хэрэгтэй гэж германы өгүүлэхэд, Петка санаа алдаж:

	— Хэзээ ирэхийг бүү мэд. Бүр ирэхгүй ч байж магадгүй. Сайн сууж байгаарай гэв. 

	Петка санаа алдаад Федор Иваныч руу явлаа. Гэрт нь очвол гэртээ алга. Аж ахуйгаар явж байгаа аж. 

	Гэрт нь бичгийн сав барьсан нэг хүн сууж байна. Мөн Федор Иванычийг хүлээж, хумсаа хазалж сууна. 

	Петка хаалганы хажууд хүлээв. 

	Бичгийн савтай эр хумсаа хазалсаар байна. «Юун тэнэг амьтан, ямар хэргээр ирсэн юм бол? Лав, хоршооноос худалдсан зүйлийнхээ мөнгийг авах гэж ирсэн байх аа. Эсвэл монтёр ч байж магадгүй...» гэж Петка бодно. 

	Тэгтэл Федор Иваныч орж ирлээ. 

	Петка түүн тийш:

	— Амар байна уу? гэхэд

	— Хүүе! Чи бие сайн бол оо юу? За... сайн эр байна гэж Федор Иваныч хэлээд, нөгөө сууж байгаа хүн рүү харж, — Сайн байна уу, та юу гэсэн бол? гэлээ. 

	Өнөөх хүн босож зогсоод, яаралгүй хэлсэн нь:

	— Сайн, та сайн байна уу? Би хүүхдийг засах газраас Георги Пятаковын хэргээр тан дээр ирлээ. Өчигдөр шөнө Пятаков засах газраас оргочихжээ. Үүнийг хэлэх гэсэн юм гэлээ. 

	Петкийн зүрх палхийн сэтгэл нь догдолж, цааш нь юу ярьсныг сонссонгүй, ганцхан: «Хүлээх үү, байх уу?» гэж бодно. 

	Федор Иваныч, тэр хүний хэмлэж байсан гарыг атгаж:

	— Бичиг хэрэг дээрээс та бичиг аваарай. За, баяртай гээд шууд Петка руу хандаж:

	— За чи ямар байна? Юунд ирэв? Хэлж бай... гэв. 

	Петкийн царай улайж:

	— Би тантай уулзахаар ирсэн, надад уншихаар ном танд байхгүй болов уу? гэхэд

	— Юу гэнэ ээ? Ном ий? Байна, байна. Чамд тохирох ном надад олон бий гэж Федор Иваныч хэлээд, шүүгээ нээж:

	— Дураараа сонгож ав, хэчнээн ч болно гэлээ. 

	Петка шүүгээ доторхыг онгичиж, өдий төдий, том жижиг, зурагтай зураггүй олон ном гаргаж аваад эмнэлгийнхээ газар аваачиж, хийх ажилгүй учир бүтэн долоо хоног уншлаа. 

	Ингэж Петка буруугаа хүлээсэнгүй. Буруугаа хүлээхийн хэрэг ч алга байлаа. Гэтэл хар үстийг:

	— Федор Иванычийнд чи очсон уу? гэж асуухад нь, 

	— Очсоон гэж Петка хариулаад, царай нь улайв. 

	— Сайн байна, чи ёстой сайн хүү байна. Бушуухан эдгээрэй,  гээд Петкийн мөрийг алгадав. 

	Тэгэхэд нь Петкийн нүүр халж, цонхон тийш эргэлээ. 

	Ингэсээр Петка хожим нь эмнэлгээс гарлаа. Яг энэ үеэр хичээл эхлэв. Петкийг бага зэрэг шалгаад, хамгийн жаахан хүүхдийн явдаг Бе ангид оруулав. 

	Гомдмоор ч юм шиг, аягүй ч юм шиг байлаа. Хар үст болон бусад хүүхэд цөм бутархай мутархай гээд үзэж байхад Петка жаалуудтай хамт хичээллэн:

	«Саша, Машагийнд очив. Маша, Сашагийнд очив» гэж байв. Жигтэй гомдолтой хэрэг ээ. 

	Нэг өдөр Петка хар үст дээр очив. Нэр нь Миронов юм санжээ. Тэгээд хэлсэн нь:

	— Танай ангид шилжиж орвол болохгүй юу?

	— Үгүй, өвгөн минь, болохгүй. Чиний мэдэц чинь яагаад байна. Хэрэв чи хүсвэл бүх хичээлээрээ манай ангийг гүйцэж чадах хэрэгтэй. Тэгвэл шилжин орж болно доо гэж Миронов хэлэв. 

	— Бас тэгнэ байх аа! Над их хэрэгтэй юм гэнэ ээ... Тэр хичээл над тийм хэрэгтэй болчих гэнэ, чөтгөр дөө больё гэж Петка хэлээд, цаашид багачуудтайгаа хамт: «Саша, Машагийнд очив. Маша Сашагийнд очив» гэж давтсаар байлаа. 

	Тэгтэл нэг аягүй явдал гарлаа.

	 

	* * *

	 

	Төрөл садантай хүүхдүүд, хагас сайн өдөр их баяр болдог байжээ. Хагас сайн өдөр Клара Цеткиний хүмүүжүүлэх газар хүүхдэд чөлөө олгож төрөл садантай нь уулзуулна. 

	Олон олон аав ээжүүд хүүдийтэй баадантай юм барьж ирэн хүүхэдтэйгээ уулзана. Хүүдийн дотор нь мэдээжийн хэрэг боов, боорцог алим... мэтийн амттай юм байна. 

	Петкийг хүн эргэж ирэхгүй нь лав. Мироновын авга эгч нь Новочеркассаас хоёр удаа ирэхдээ нэжгээд төгрөг өгчээ. Харин Петкад бол муу ч гэсэн хамаатай гэхээр хүн алга билээ. 

	Гэтэл нэг хагас сайн өдөр дежур4 гэнэт гүйж ирээд, Петкийг овгоор нь дуудаж:

	— Чамтай уулзахаар хүн ирэв гэлээ. 

	Петка учиргүй инээж:

	— Боль доо, араар минь тавих нь уу. Намайг хуурч чадахгүй гэсэнд

	— Тангараг, би худал хэлээгүй. Чамайг эргэж ирсэн байна. Өөрөө очиж хар гэж хэлсэн энэ дежур нь нэгдүгээр ангийн Френкель байлаа. Петка босон харайж гүйлээ. 

	«Юун дэмий юм бэ? Хэн над дээр ирдэг бил ээ?» гэж бодоод танхим руу гүйж орвол, тэнд олон хүмүүс цугларч, аав ээж нар хүүхэдтэйгээ инээлдэн ярилцаж байлаа. 

	Петка хаалган дээр зогсож, хүзүүгээ сунгаж нүдээ эргэлдүүлэн эрлээ. 

	Гэтэл өмнөөс нь иргэн Кудеяр хөл нь гуйвж толгойгоо дохилон айсуй. 

	Петкийн нүүр хувхай цагаан болж, гэдрэг хаалга руу ухрахад Кудеяр архи ханхлуулан улам урагш давшив. 

	— Хонгор минь сайн байна уу? Хөөрхий минь сайн байна уу!.. би ирлээ... чамайг оллоо... Би чамайг эргэж ирлээ! гээд тэврэхийг завдан өөрөө гуйвна. Амнаас нь архи ханхлахад... Тэнд байгаа хүмүүс хүртэл ярвайж хажуу тийшээ зайлцгаана. 

	Петка царай нь хувиран нам дуугаар:

	— Та яах гэсэн юм бэ? гэхэд

	Кудеяр бүдүүн дуугаар:

	— Чамайг эргэж ирж байна. Чамд юм авчрав... чихэр май... гээд кармандаа гараа хийж бохир болсон бөөн чихэр гаргаж ирлээ. Нялцайж бохир болсон чихрийг Петкад албаар өгч;

	— Май, чамд өгч байгаа юм гэлээ. 

	Петка гарыг нь зайлуулж:

	— Надад хэрэггүй, та зайлж аль! гээд Кудеярын цээж рүү гараараа аяархан түлхэв. Гэтэл Кудеяр их зантайгаар:

	— Юу гэнэ ээ? Зайлаач ээ! Энэ чинь би зайлах хэрэг үү? Харин чи цагийг минь надад өгөх үү?.. Золгүй муу хулгайч! гээд маш чанга хашхиран, — Ээж минь ээ! Сайн сэтгэлт хүмүүс ээ! Бага настай муу амьтан намайг дээрэмдлээ! Цагийг минь хулгайллаа! Ээж минь ээ! гэж орилоод, чихрээ Петкийн нүд рүү шидэв. 

	Петка нүдээ дарж, танхимаас гарлаа. Гэтэл Федор Иваныч дайралдаж:

	— Юу бол оо вэ? Яагаа вэ? гэж асуулаа. 

	Цугларсан бүх хүмүүс гүйлдэн Кудеярыг тойрч ирэхэд, дунд нь Кудеяр догшин авирлаж, муухай дуугаар орилно. 

	— Ээж минь ээ! Дээрэмдлээ, дээрэмдлээ! гэнэ Федор Иваныч яаран очиж;

	— Юу бол оо вэ? Хэнийг ингэж хэлж байна? гэж асуухад,

	— Намайг ингэж байгаа юм гэж Петка хариулаад, доошоо харан, — Намайг ингэж байгаа юм. Энэ миний авга. Галзуугийн газраас ирсэн юм. Үүнийг дахиад бүү оруулж байгаарай! гэлээ.

	Иргэн Кудеярыг хөөж гаргалаа. Тэр уурлаж  хашхиран, түлхэлдсэн боловч эцэст нь хөөж гаргажээ... 

	Харин энэ үеэс эхлэн Петкийн сэтгэл гунигтай болж, цагныхаа тухай бодлоо. Хичээл мичээл гэсээр байгаад цагаа бүр мартсан юм сан. Гэтэл дахиад л... 

	Олон удаа гадагшаа гарч түлээг хардаг боллоо. Түлээ бас л их байна, цаг нуусан газар хүртэл өдий байлаа. 

	Петка гуниглан санаа алдав. Гэвч сэтгэлээ тайтгаруулан, ийм юм байдаг юм гэж бодож байв.

	«Түлээ ч яах вэ, өчүүхэн хэрэг. Энд харин дөрвөн давхар байшин барьчихаж болох байсан...» гэж бодно. 

	Ингэж бодоход сэтгэлд нь хөнгөн болж байв. 

	Энэ үед намаршиж гадаа хүйтэн болж байв. 

	 

	 

	Төдий цас орлоо. Өвдөг татам өтгөн цас оржээ. Бүх хашааг дарж, хүрзгүй явж болохгүй болов. Үдийн хоолоор Федор Иваныч орж ирээд;

	— Хүүхдүүд ээ! Өвөл боллоо!.. гэхэд цөмөөрөө алга ташин:

	— Өвөл боллоо!.. гэж хашхиралдав. 

	Федор Иваныч хоолны газар холхиж зогсож:

	— Өвөл боллоо... харин манай түлээ гадаа байгааг харж байна уу, хүүхэд ээ. Та нар юу гэж бодож байна? Үзтэл түлээ маань бүтээлэггүй хэцүүдэх нь ээ. 

	Түүнийг саравчинд аваачиж хураахад муу юм болохгүй л байх. Та нар юу гэж бодож байна? Субботник хийх юм биш үү? гэлээ. 

	— Субботник! Ур-рай! гэж хүүхдүүд хашхиралдан дахин алга ташив. 

	Петка бүгдээс илүү хашхирч, бүгдээс илүү алгаа ташив. Петкийн сэтгэл сэргэж, хоолоо ч гүйцэд идэж чадсангүй:

	— Түлээгээ зөөцгөөе! гээд ухасхийн бослоо. 

	— Түлээгээ зөөцгөөе! гэж хүүхдүүд хашхиралдлаа. 

	Тэгээд бүгдээр хувцсаа яаран өмсөөд гарлаа. Цэвэрхэн цагаан цасан дээгүүр түлээн тийш очиж, түлээг зөөж эхлэв. Гурав гурваараа нэг мод өргөж янцаглан явахад, Петка тэнд хамгийн түрүүн байранд явж... нааш цааш гүйн:

	— Цувраад! Олигтойхон хөдлөөрэй! Зөөгөөд бай!.. гэж командална. 

	Хүүхдүүд саравч хүртэл хашаан дотуур цувралдан зогсож, ажил буцалж байлаа. 

	Нэг нь нөгөөдөө хэрчим дамжуулан

	— Нэг хоёр! Бушуулаарай! гэнэ. 

	Петка мөн тэнд ч шамдан оролцож:

	— Бушуу, бушуу! Хөдлөөрэй! гэнэ. 

	Бүгд гайхацгаана. 

	— Энэ хүү юу болчих нь энэ вэ? Хэдийдээ ийм ажилч болчхов? гэцгээнэ. 

	Гэвч хүүхдүүд шаламгай ажиллан, саравч дотор хэрчмийг өндөрлөн хураана. 

	Тэгтэл цувааны нөгөө үзүүрээс хашхирах нь:

	— Боллоо! Дүүрлээ! гэнэ. 

	Петка яаран:

	— Яагаад ийм амархан дүүрдэг юм бэ? гээд саравчинд гүйж хүрвэл үнэн байлаа... бүр үүдийг нь хүртэл саравчинд түлээ хураасан нь хэрчим ч багтах зайгүй байв. 

	Петка гөлрөн зогтусав. Хашаан дотор бас гучаад сажин түлээ байна. 

	Федор Иваныч гарч ирээд:

	— Боллоо, за боллоо... үүнийг чинь бид өвөлжин түлнэ. Баярлалаа хүүхдүүд ээ! гээд Петкийн мөрийг алгадаж:

	— Их баярлалаа, нөхөр Петка сайн зүтгэлээ чи! гэв. 

	Гэтэл Петка тоомсоргүй царай гарган цааш явав... дотроо гомдож явна. Тэр өдрийн орой нийтийн хурал болж, аж ахуйн ахлагчийг сонгов. Тэр хурал дээр хар үст Миронов босож, Петкийг сонгох санал гаргалаа. 

	— Петка бол ажилд шаламгай, идэвхтэй хүү. Тэр, өнөөдөр яаж түлээ хураалгасныг та нар өөрсдөө үзсэн. Ер нь энэ субботникийг Петка санаачилж зохион байгуулав. Ийм учраас түүнийг сонгох санал байна гэлээ. 

	Цөмөөрөө саналаа өгч, Петкийг ахлагчаар сонголоо. Ингээд Петка аж ахуйн хэргийг эрхэлсэн ахлагч боллоо.

	 

	* * *

	 

	Анхандаа инээд хүрмээр байлаа. 

	Петка захын худалдаачин мэт олон түлхүүртэй явдаг болов. Дэвтэр өвөртөлж, хортой харандаа оосорлож зүүгээд, хормогч өмсдөг боллоо. 

	Ажил хэргээ хөдөлгөхөд юу хэрэгтэй вэ... юу хийхээ ч мэдэхгүй явж л байна. 

	Гэтэл ажил өглөө. 

	Ажил нь давхцан амьсгалах ч завгүй болов. Ийшээ тийшээ гүйнэ. Баруун тийш, зүүн тийш явна. «Хүмүүжүүлэх газрын аж ахуй»-ын ажил бага биш байлаа. 

	Өдөр хоног мэдэгдэлгүй өнгөрсөөр л байна. 

	Петка түлхүүр барьж явна. 

	Петкийн хойноос хүүхдүүд:

	— Петя Валет, хоолонд хийх гоймон өгөөч. 

	— Петя Валет, саван өг. 

	— Петя Валет, дотуур хувцас... 

	— Петя Валет, гурил... 

	— Түлээ авчирч өг, нөхөр Петя Валет... гэнэ. 

	Петка бүгдийг өгч, бүгдийг хүлээн авч, бүгдийг тавьж олгоод хортой харандаагаар цэнхэр дэвтэрт бүгдийг бичнэ. Бүгдийг тэмдэглэнэ... 

	Ийм ухамсартай болжээ ... инээд хүрмээр юм. Харин түлээг Петка хайрлахгүй, маш дуртай тавьж олгоно. 

	— Тэрэг түлээ юу? Ав, ав, 

	— Хоёр уу? Бүр сайн гэнэ. 

	Үүнээс урьд Клара Цеткиний хүмүүжүүлэх газар ер ийм халуун байсангүй. Одоо бол маш бүгчим халуун. Ер "Бе" анги биш халуун усны газар шиг байлаа. 

	Хүүхдүүд цааш нь үргэлжлэн:

	«Саша, Машагийнд очив. Маша, Сашагийнд очив. Сашагийнд Маша очив. Машагийнд Саша очив...» гэж үзэж байв. 

	Гэтэл Петка цэнхэр дэвтэр дэлгэн сууж, хортой харандааныхаа хугархайг шүлсдэн гөлөрнө. 

	— Фунтийн дөрвөний гурав, дөрвөний нэг, бас хагас фунт, бас наймны тав. Бүгд хэд бил ээ? гэж бодно. 

	Энэ бол бутархай. Бутархай бол Мироновын байдаг "Ге" ангид ордог. 

	Петка дахин Мироновтай уулзаж хэлсэн нь:

	— Би танай ангид шилжиж оролгүй болохгүй. Маш чухал... би хичээл бүхэнд чармайхыг зөвшөөрнө. Ганцхан чи надад тусалж өгөөрэй! гэлээ. 

	— Болно, тусална гэж Миронов хэлэв. 

	Тэгээд Петкатай хичээллэх болсон нь маш урагштай, хурдан явж, шинэ жил болоход Петка хэдийн "Ге" ангийг гүйцжээ. 

	Гэтэл яг энэ үед бас нэг аягүй явдал болжээ.

	 

	* * *

	 

	Тэр аягүй явдал нь гурван сард Парисын коммуны өдөр болжээ. Энэ өдөр өвлийн улбар нар гийгүүлж, хөл дор цас шажигнаж байлаа. Тэр өдөр Клара Цеткиний хүмүүжүүлэх газрын хүүхдүүд, хотын цэцэрлэг дэх, амь үрэгдсэн хувьсгалчдын булшин дээр очжээ. 

	Хүүхдүүд сэргэлэн алхалж, инээлдэн:

	 

	Зоригтой, нөхөд өө, алхаад... 

	 

	гэж дуулж явав. 

	Петка ч бүгдтэй хамт дуулж, хамт инээлдэнэ. 

	Ингээд хотын цэцэрлэгт ойртож очтол, нэг согтуу хүнтэй дайралдав. Хөл нь гуйвж, гараа өргөн сөөнгө дуугаар:

	 

	«Зоригтой, нө—ө—ө—х!..» 

	 

	гэж дуулав. Хүүхдүүд инээлдэн согтуу хүнийг цасаар шидэж байхад Петка ажиглаад: Иргэн Кудеяр мөн гэж танилаа. 

	Танимагц айж, хүүхдийн ард нуугдан бөхийж, бээлийгээрээ нүүрээ далдлав. 

	Хүүхдүүд тэр согтууг унаган, цасаар нүүрийг нь булахад тэр чарлаж, улаан хамраа булталзуулна. 

	Гэнэт Петкад тэр согтуу өрөвдөлтэй санагдлаа. Юу болсныг бүү мэд, Петка эгнээнээсээ гарч

	— Хүүхдүүд ээ! Больцгоо! гэж хашхирав. Тэгэхэд бүгд инээхээ больж, цасаа хаяцгаав. Гэтэл Кудеяр Петкийг таниад:

	— Луйварч, цагны хулгайч! гэж хашхирав. 

	Петка толгойгоо унжуулан цааш явахад, яагаад энэ маань дуу ч дуулахгүй болчхов доо гэж, бүгд гайхацгаана. 

	Харин Петкад ичгэвтэр байлаа. Согтуугийн цагийг хулгайлсан явдал нь ичгэвтэр байлаа. Тэгээд өөрөө ч гайхав. Юу гэгч вэ? Юу болов? Юундаа ичих юм бэ?.. Эс ойлгогдоно!

	 

	* * *

	 

	Цаг улиран өнгөрсөөр, хавар ойртож, цас хайлан, түүний хамт хашаанд байсан түлээ ч хайлсан мэт алга болжээ. 

	Нэг өдөр Петка хашаан дотор гарч харвал, дөнгөж хоёр сажин хэртэй өчүүхэн түлээ байв. 

	«Ай даа, одоо ч удахгүй болжээ! Удахгүй ухах болж!» гэж бодно. 

	Тэр өдөр Петка коридорт Федор Иванычтай дайралдаж:

	— Федор Иваныч аа, хавар боллоо. Дулаан болж байна. Ангиудыг галлахгүй байж болно байх аа? Тийм үү? гэхэд. 

	— Тийм, галлахгүй байж ч болно гэж Федор Иваныч хэллээ. 

	Тэгээд Петка түлээгээ хэмнэж, тавьж өгөхдөө гамнан, зөвхөн гал тогооны газар, угаалгын газар хоёрт түлүүлж байлаа.. 

	Хэрчим нэг бүрийг ч тоолдог боллоо. 

	Тэгэхэд нь Петкийг хүн бүр гайхав. 

	 

	* * *

	 

	Мироновын авга эгч, Новочеркассаас гурван төгрөг илгээжээ. Миронов, Петкад хэлсэн нь:

	— Хоёулаа, бүтэн сайн өдөр бургасанд очих уу? Зугаалъя! гэлээ.

	Бүтэн сайн өдөр Федор Иванычаас чөлөө авч, бургасны зээлийн газар луу явжээ. 

	Цас хайлж, онц дулаан байлаа. Бургасанд хүн бүхэн хөгжилтэй, инээлдэж шуугилдан, чихэлдэн явцгаав. Хөгжим ч тоглож байна. Газар сайгүй янз бүрийн амьтад жижигхэн талх, уурагт боорцог, халва... худалдаж байв. 

	Миронов бүгдээс нь жаахан худалдан авч Петкийг зочилно. Ингэж орой болтол шавхай дундуур хутгалдав. Гэтэл гэрэл ноцож хөгжмийн дуу чангаран, эргүүлэг тоглоом эргэлдлээ. 

	Эргүүлэг тоглоомын дэргэд Миронов очоод:

	— Сууж үзье? гэхэд, 

	— Дэмий, хэрэггүй, харин энэ мөнгөөрөө самар авсан дээр гэж Петка хэлэв. 

	— Болно, самар ч авна, мөнгө маань хүрнэ... гэж Мироновын хэлэхэд, 

	— За яах вэ, морийг нь л уная. Харин завинд суухгүй шүү гэж Петка хэлэв. 

	Эргүүлэг тоглоом зогсоход хүмүүс суудал олцгоохоор ухасхийв. Петка, Мироновын хамт урагш давшиж очсон боловч морьд нь цөм эзэнтэй болчхоод зөвхөн дөрвөн суудалтай ганц завь сул байжээ. Хоёр суудлыг нь танихгүй хоёр охин эзлээд, хоёр нь сул байлаа. 

	— Очиж сууя! Ялгаагүй... сууя! гэж Миронов хэлэв. 

	Петка юу ч хэлсэнгүй очиж суулаа. 

	Хөгжим чанга дуугаран завь хөвж, улам улам хүчтэй... улам огцом эргэлдэхэд, эргэн тойрон дэнлүү жирэлзэж, хүний царай сүүмэлзэн өнгөрч, сүрхий байлаа. 

	Хөвгүүд малгайгаа авч даллахад өөдөөс нь харж суусан охид хашхиралдана. 

	Өндөр, улаан охин нь нүдээ ирмэнэ. Харин арай бага шиг цагаан царайтай нь нөгөө рүүгээ наалдан:

	— Хаая! Хүүе! гэж байлаа. 

	Хөвгүүдэд инээдэмтэй санагдаж охидыг даажигнана. 

	— Яасан аймхай юм бэ! гэж Мироновын хашхирахад, 

	— Зүрхгүй амьтад! гэж Петка дооглоно. Гэтэл охид бас дуугүй байсангүй. 

	— Та нар өөрсдөө зүрхгүй амьтад! гээд инээлдэн маяглацгаана. 

	Тэгтэл эргүүлэг тоглоом зогсож, өнөөх охид үсрэн буулаа. Хөвгүүд ч үсрэн буулаа. Миронов, Петкад:

	— Эдэнтэй танилцъя? гэж хэлсэнд, 

	— Юу? гэж Петка хэлэв. 

	Харин Миронов хэдийн охидыг гүйцэж очоод, том хүн шиг:

	— Та нартай танилцахыг зөвшөөрнө үү? гэлээ.

	Улаан охин нүдээ ирмэн:

	— Дуртай танилцана, тэгье! гэлээ. 

	Харин цагаан царайт нь дуугүй байв. Бас Петка ч дуугүй байв. Тэд цөмөөрөө хамт зугаалахаар хос хосоороо явлаа. 

	Түрүүнд нь Миронов, улаан охинтой, түүний хойноос Петка цагаан царайттай явав. Миронов самар худалдан авч охидыг зочилно. 

	Тэгээд үргэлж ярьж, янз янзын инээдэмтэй юм хүүрнэнэ. Гэтэл Петка, цагаан царайттай юу гэж ярихаа мэдэхгүй дуугүй л явна. Цагаан царайт охин нь жигтэйхэн гунигтай, үргэлж юм бодож, самраа цөмөх нь шувуу мэт байлаа, 

	Ингэж яваад Петка:

	— Та ямар юм үргэлж бодоод байгаа юм бэ? гэж асуулаа. 

	— Юм юм бодож байна гэж цагаан царайт охин хариулаад инээмсэглэж: — Харин та юу бод оо вэ? гэлээ. 

	Петка бас адилхан, юм юм бодож байна гэж хариулаад, дараа нь цагаан царайт охины нэрийг асууж:

	— Наташа... гэхэд нь. 

	— Миний нэр Петр... гэдэг гэлээ. 

	Ингээд хоёулаа ярьж хөөрч, Наташа бүр инээдэг боллоо. 

	Петка хэлсэн нь:

	— Та тэшүүрээр явж чадах уу, Наташа аа? гэхэд, 

	— Тэшүүрээр үү?.. Зун уу!? Ха-ха... өвөл бол би өнгөрсөн өвөл гулгасан... тийм ч муу биш ээ. Манай гэрийн дэргэд нийтийн гулгуурын газар байдаг гэлээ. 

	— Та хаа суудаг вэ?

	— Тэнд... гээд Наташа гэнэт сандран: — Тэнд... ойрхон... гэж хэлээд Петкаас: 

	— Харин та хаа байдаг вэ? гэлээ. 

	— Би юу? гээд Петка бас гэнэт сандран: — Би юу? Би, хүүхдийн газарт байдаг гэв.

	— Ямарт нь?

	— Гэм... мээрхлийнхэд. 

	— Гэмээрхэл гэдэг чинь юу гэж байгаа юм бэ?

	— Энэ... тийм... нэг онцгой зөв, ердийн хүүхдийн газар. 

	— Өнчин хүүхэд үү?

	— За, тийм дээ. Өнчин өрөөсөнд зориулсан газар. 

	— Та өнчин юм уу?

	— Өнчин, эцэггүй, эх ч үгүй, авга эгч ч байхгүй. Та ямар вэ? 

	— Надад... Эцэг бий. Үгүй, бий... үгүй, байхгүй... гээд дахиад Наташийн царай улайлаа. 

	«Юу юм бол доо?» гэж Петка бодоод гайхна. Тэгээд цаашаа явцгаалаа. 

	Ингэж, шөнө орой болтол мэдэлгүй дэмий явцгаав. Хоёр фунт хэртэй самар цөмсөн байх. 

	Хэдийн бүр харанхуй болж, гэрэл унтран сар гарчээ. Тэгэхэд охид сая мэгдэн, 

	— Одоо харилгүй болохгүй гээд салах ёс хийж одлоо. 

	Петка, Миронов хоёр хүмүүжүүлэх газар хүртэл хоёр охины тухай "сайн охид" гэж ярилцаж явлаа. 

	Явган хаалгыг удаан цохилоо. Хашааны цаанаас Король гинжээ хангинуулан удаан ч хуцав. Тэгээд хялар нүдэт хаалгач Иван, хаалгыг онгойлгож, эвшээлгэн загнав. 

	Хашаан дотуур явж байгаад гэнэт Миронов хэлсэн нь:

	— Хараач!.. түлээ дуусчихжээ... таатайяа! гэхэд Петка харвал үнэхээр, түлээ дууссан байлаа. 

	Хашааны нэг талаас нөгөө талыг хүртэл цэвэрхэн болчихсон байв. 

	— Тийм байна, нээрэн, лапту тоглож болно гэж Петка өгүүлэв. 

	 

	* * *

	 

	Бүхэл шөнө Петка унтсангүй, үргэлж эргэцүүлэн бодож хэвтэв. Петка өглөө эрт хувцаслаж гадаа гарав. Хүйтэн манантай, чийг үнэртэн, хашааны цаадах торой модон дээр алагтуу дуугарч байв. Петка мөрөө хавчин хашааны дагуу явж, цонх руугаа харав. 

	Цонхнууд голын ус мэт гялалзан, бяцхан улайрч цонхны цаана чив чимээгүй байлаа. 

	Петка хашааны ёзоороор явж найлзуурыг эрлээ. Гэтэл найлзуур нь байсангүй. Модны холтос зомгол, үргэлжлэн хэвтэнэ. 

	Хатгасан найлзуур байхгүй ч гэсэн Петка өнөөх газрыг лавтай оллоо. Хашааны дэргэд зогсоод дотроо:

	«Энд хүмүүжүүлэгч суугаад ном уншиж байж билээ. Тээр тэнд хүүхдүүд мод цохиж тоглож байсан. Тэгэхэд би энд...» гэж бодов. 

	Петка ийш тийш хараад явган сууж, зомголоор газар онгилж эхлэв. Тохойгоо хүртэл гүн нүх ухаад, гараа хийвэл яг байж байв. Петка нялцгайвтар зангилаатай юмыг малтаж гаргаад гартаа атган босож ирэв. Төдий нүхээ зомголоор чигжиж булаад, хүмүүжүүлэх газар тийшээ бушуухан явлаа. 

	Коридорт очиж цонхон дээр суугаад, амьсгалаа дарж боодлоо задаллаа. Шижир алт жил болоход өнгөө алдсангүй.

	Петкийн гар дотор нарны гэрэл урьд ёсоор бадрав. Гэвч Петкад цаг нь бага болсон юм шиг санагдлаа. Хөнгөн ч байх шиг... хөв хөнгөнөөр ч үл барам зэвүүцмээр байлаа.

	Петка бодлого бодон, бие нь арзасхийж, цагийг чихэндээ чагнавал дуугарахгүй байна. Таглааг онгойлговол зогссон байв. 

	Хар зүү нь найман цагт хорин минут дутуу зогсжээ. Гэнэт Петкад бүр аймшигтай боллоо. 

	«Энэ чинь юу юм бэ? Үүнийг яадаг бил ээ? Өчнөөн хугацаа өнгөрч бүхэл жил болоход, харин цаг нь нэг цаг ч явсангүй шив дээ?» гэж бодов. 

	Цонхонд нар тусахад Петка цочиж, цагаа кармандаа хийлээ. Гэтэл цаг нь бүр хүнд боллоо. Карманыг нь дарж хөлд нь эвгүй боллоо.

	Петкийг коридороор явж байтал Рудольф Карлыч инээмсэглэн гартаа шилээвэр барьсаар өөдөөс нь ирж явлаа. Түүний цагаан халаад дээр нар тусжээ. 

	— Сайн байна уу? Сайн хонов уу? Надтай хамт зуух галлахаар явахгүй юу? гэнэ. 

	— Үгүй, надад аж ахуй дээр очих хэрэг байна. Талх чигнэнэ гээд талхаа чигнэхээр явлаа. 

	 

	* * *

	 

	Харин Петка оргосонгүй. Оргосонгүй... оргоё гэж өнгөрсөн зун санаж байсан бол одоо... одоо бүр өөр болжээ.

	Петкийн дотор өөр санаа байна. Оргоно гэж бодоход одоо бол тун жигтэй санагдана. Гэвч Петкийн гарт цаг байна. Гарт нь өнөөх хараал идсэн үнэт эд байна. 

	Яахыгаа бодох хэрэгтэй!..

	Петка цагаа аваад нэг хоёр өдөр үргэлж түүнийгээ яах вэ гэж зүйл бүрээр эргэцүүлэн бодно. Хаячихъя гэж санав. Гэтэл хайран юм. Тэнэг явдал болно. Кудеярт буцааж өгвөл хамгийн зөв болно. Гэтэл иргэн Кудеяр дахин ирэхгүй, хаанаас түүнийг олох билээ. Сураг чимээ ч алга. 

	Ийнхүү Петкийн сэтгэл зовж байгаа боловч тэр үзэн ядах цагаа биедээ авч явлаа. 

	Зун болж, хүмүүжүүлэх газрын байшингийн дээврийг будах боллоо. 

	Нэг өдөр Федор Иваныч, Петкийг дуудаж:

	— Лениний гудамж дахь жижиг барааны дэлгүүрт очиж, ногоон будаг худалдаж авчир гээд Петкад мөнгө өгсөнд Петка дэлгүүрт очихоор явлаа. 

	Зах дундуур явахад хуучин нь санагдаж байв. Туухай, сэвсгэр боорцог, май загас зэрэг олон зүйл сэтгэлд нь орж байлаа. 

	Тэгтэл гэнэт шүгэл дуугаран, зах дундуур хүмүүс гүйлдэж, учир зүггүй хашхирч:

	— Бариад ав, хулгайчийг! Бариад ав! гэлдэв. 

	Петка ч бас гүйв. Хэнийг хөөж яваа нь харагдана. Нэг нооронхой хүү гүйж явна. Тэр хүү гүйнгүүт эргэж харахад нь Петкад түүний боолттой нүд нь зэрэвгэд харагдав.

	— Пятаков! гэж Петка хашхираад хойноос нь хурдан гүйлээ. 

	Харин Пятаков сайн гүйж байна. Олон хүмүүс хэдийн хойно хоцорч зөвхөн ганц Петка хойноос нь элдэн гүйж:

	— Пя-тако-о-в! гэж хашхирна. Сая дөнгөж гүйцлээ. Пятаковын мөрөн дээрээс нь шүүрч:

	— Зогс, надаас гарахгүй!.. гэлээ. 

	Пятаков, эргэж Петкийн элэг рүү цохилоо. 

	— Тэнэг ээ! гэж Петка хашхираад, — Тэнэг ээ! Битгий зодолд гэв. 

	Пятаков хажуу тийш зайлан, Петкийн царай руу харж бүх бие нь чичирнэ. 

	Петка:

	— За яагаа вэ? Танихгүй байна уу? гэхэд

	— Үгүй гэж Пятаков амьсгаадав. 

	— Хүмүүжүүлэх газрыг... мэдэж байна уу?

	— А, тийм, мэдэж байна... Өнөөх ховдог... гээд бүх бие нь чичирсээр цааш явав. 

	Петка хойноос нь дагаж:

	— Өнөөх түлээ, санаанд чинь байна уу? гэхэд

	— Юун түлээ?.. мэдэж байна... тэгээд яагаа вэ?.. гээд Пятаков улам улам цааш гүйж, хажуу тийшээ булан тохой тойрон... хотын зах руу дүүрэг тийш явна. 

	Петка хойноос нь дагаж:

	— Пятаков аа! гэхэд

	— Чи яах гээ вэ? гэнэ. 

	— Пятаков, хүлээ л дээ битгий гүй. 

	Пятаков зогсож амьсгалаа даран:

	— Ёх... чөтгөр ав... чи юу гээ вэ? гэхэд

	— Түлээ, мэдэж байна уу?

	— Мэдэж байна, тэгээд юу гэж?

	— Гомдож байна уу?

	— Юу?

	— Уучлаарай, цөм миний буруу гэж Петка хэлэв. 

	Тэгээд Пятаковт түлээний явдлыг тоочин ярьтал Пятаков ихэд хөхрөн, хөхөрснөөсөө болж нүдний нь боолт хамар дээр нь гулгаж уналаа. 

	— Тэнэг! Ухаангүй новш!.. чиний буруу юм уу?.. би өөрөө... тэр шөнө чинь арван зургаан хэрчим, украйнчуудад аваачиж өгсөн гэлээ. 

	— Худал! гэж Петка гайхан, — Худал хэлж байна... Аль нээрэн үнэн гэж үү?.. гэхэд

	— Нээрэн, арван зургаан хэрчим. Харин чи юу гэж бодов? Чи намайг зөөлөн сэтгэлтэйдээ засах газар очсон гэж санав уу? Тийм биш ээ, өвгөн минь, биднийг айлгаж чадахгүй... гэв. 

	Петка гайхаж;

	— Тэгвэл чамд бүр гомдох юм алга уу? Одоо чи хүмүүжүүлэх газарт ч очихгүй юу? гэсэнд, 

	— Хүмүүжүүлэх газарт ий? гээд Пятаков инээмсэглэн ихэмсэг дуугаар: — Өвгөн минь, би шоронд орж үзсэн. Шоронд орсон хүнд, хүмүүжүүлэх газрын бяцхан хүүхдүүдтэй хийх юм байдаггүй юм. Ойлгов уу? гээд Петкийн дух руу нясалж, найгасаар цаашаа явснаа гэнэт эргэж, урвайсан зэвхий царай гарган, Петка руу ирээд өрөөсөн нүдээ гялалзуулна. 

	Тэгэхэд Петка мэдээжийн хэрэг муу санаагүй ажиггүй ойртон очиж. 

	— Юу вэ? гэсэнд

	— Өнөөх, гээд Пятаков, Петка руу ойртож, — Өнөөх цагаа аваад ир! гэж хэлээд мөр лүү нь ёворч: — За аль?! гэлээ. 

	Петка арай л газар суучихсангүй, гуйвж гуйвж тэнцэв. Петкийн нүдэнд хашаа, байшин, дэнлүү, өрөөсөн нүдэт Пятаков жирэлзэн харагдлаа. Петкийн хэл нь ээдрэв. 

	— За аль? Дуулахгүй байна уу? Цагаа гарга! гэж Пятаков давтав. 

	— Юу-юу-гэнэ-ээ, Я-я-м-мар цаг? гэж Петка хэллээ. 

	— Ийм цаг! гээд Пятаков гэнэт Петкийн нүүр лүү бөхийн хурдан шивнэх нь, — Намайг мэдэхгүй гэж чи бодож байна уу? Үгүй! Өвгөн минь, би мэднэ. Надад Кудеяр бүгдийг нь ярьсан. Би түүнтэй хагас жил шоронд хамт суусан. Тийм. Тэр одоо хүртэл архи уусан хэрэгт сууж байгаа. Тийм, надад бүгдийг хэлсэн. Цөмийг мэднэ. Би андахгүй. Аль вэ цаг гаргаад аль, дуулж байна уу? гэж хэлээд нэг гараараа заамдан нөгөө гараараа багалзуурыг нь шахаж:

	— Дуулж байна уу? Цагаа гарга... эс тэгвэл дуу ч гарахгүй болгоно шүү! гээд Петкийн хоолойг базаж, бохир гараа зангилан, хамар өөд нь чичилнэ. 

	Тэгэхэд Петка хэдийн кармандаа гараа хийж цагаа тэмтрэн, одоо гаргаж ирээд Пятаковт өгчихье гэж саналаа. Тэгээд Пятаковт цагаа бушуухан өгөх гэж бүр шамдан бүр яарчээ. 

	Гэтэл хашхирах дуу сонстон, шүгэл хөлийн чимээ, бужигнаан болж, булангийн цаанаас нэг цагдаа гарч ирэхэд түүний хойноос эхнэр хүүхнүүд гүйлдэнэ.

	— Хүүе! Тэр байна! Ба-риа-а-д ав! гэж хашхиралдана. 

	Тэгээд Пятаков руу дайран мөрнөөс нь шүүрч газар унагалаа. 

	— Хулгайчийг! Цохь!!! гэнэ.

	Петка арайхийн зугтаж зайлав. 

	Петка цаашаа жижиг барааны дэлгүүр лүү явахдаа дахиад зах дундуур явлаа. Май загас, сэвсгэр боорцог худалдаж байгаа эгнээн дундуур явахад гурил, ногоо үнэртэнэ. Гунигт Петка, уруу царайтай, түүгээр явахдаа карман дахь цагийг хорсон атгаж:

	«Эзэн минь! Юунд надад ийм тээртэй юм олдов? Юунд би ийм зовлонтой юмыг кармандаа авч явна вэ?!» гэж бодно.

	Эргэн тойронд шуугилдаж хашхиралдана. Нарны туяа бүх зээл дээгүүр цацран, хүмүүс чихцэлдэж, нааш цаашаа явж, баян хуур дуугаран, торон доторх шувууд шулганана. Гуйлгачин хашхиралдана. Хөгжилтэй байлаа. 

	Гэвч Петка баясгалангүй. Нарны цацрал ч түүний сэтгэлийг баясгахгүй, Петка гунигтай явж байв. 

	Гэнэт Петка нэг охиныг харлаа. Тэр охин олны дунд зогсож, гартаа нэг юм барьжээ. Тэр барьсан юмаа, нүдэндээ шилтэй, улаан царайтай туранхайвтар өвгөнд худалдах гэж байлаа. Петка, Наташийг танилаа. Өнөөх бургасны наадмаар хамт зугаалсан цагаан охин нь одоо энд, тэр туранхай өвгөнд нэг юм худалдах гэж байна. 

	Петка хараад баярлаж, баярлахаар ч барахгүй тун сэргэж, олны дундуур зүтгэн Наташийн дэргэд хүрлээ. 

	Нүдний шилтэй улаан царайт, аман дотроо нэг юм хэлээд цаашаа явлаа. 

	— Наташа аа, Сайн байна уу? Юу худалдаа, вэ? гэж Петкийн хэлэхэд Наташа эргэж хараад, дуу алдан кармандаа гараа хийлээ. Тэгэхэд нь:

	— Чи яав аа? Юунаас айв? Хулгайн юм худалдаж байгаа юм уу? гэж Петка хэлэв. 

	— Үгүй, хулгайн юм биш гэж Наташа өгүүлэв. 

	— Аль вэ юу вэ? Чиний гарт юу байна? Үзүүл!

	— Үзүүлэхгүй, чи яах нь вэ?

	— Үзүүл л дээ. Би сонирхож байна!

	— Үзүүлэхгүй. 

	— А тэгвэл, хулгайн юм байна даа. Халуун усны газраас шүүр хулгайлсан юм уу? Тийм үү?

	Наташа дуугарсангүй. 

	— Эсвэл чи үхсэн эмгэний оймсыг хулгайлав уу?

	Наташийн царай гэнэт улайж, арай л уйлсангүй. 

	— Би хулгай хийсэн юм биш. Тэр өөрөө худалд гэсэн юм. Тэгж надад захиа бичсэн байна билээ. Май үз!

	Наташа Петкийн нүүр өөд гараа сарвайхад алган дотор нь цагны оосор байлаа. Тэр оосорт нь нохой, заан тэргүүтэн дүүжлээстэй, дунд нь лийр хэлбэртэй ногоон өнгийн эрдэнийн чулуу бөнжгөнөж байв. 

	Петка нэгмөсөн хөл нь ганхаж, арай л унасангүй. Хэчнээн их ядарсны дээр Пятаковт элгэн дундуураа цохиулж, тэгээд бас бүр мангуурчээ. 

	Петка тэр цагны оосрыг авч удаан ширтэв. Тэгээд кармандаа гараа хийж цагаа гаргаж ирээд, эв дүйгүй хуруугаар түүнийг оосорт нь хурдан холбож, Наташад:

	— Май! гэж өглөө. 

	Наташа дуу алдан, цагийг шүүрэн авав. Гэтэл Петка гэнэт огцом эргэж ухасхийн, шуугиант зээлийн газрыг хар гүйхээрээ өнгөрч гүүр, талбай, гудамжаар... гүйн явлаа. Ийш тийш юу ч харсангүй, гагцхүү ногоон будаг худалдаж авахаар жижиг барааны дэлгүүр тийш гүйлээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

